
Зыгъэхьэзырар
ЖЬЭКIЭМЫХЪУ

Маринэщ.

«КъБР-м и муниципальнэ щIыналъэхэм я совет» 
зэгухьэныгъэм и правленэмрэ (АСМО) ЩIыпIэ само-
управленэм и урысейпсо советым Къэбэрдей-Балъ-
къэрым щиIэ бюромрэ я лIыкIуэхэм я зэIущIэ 
мэлыжьыхьым и 13-м зэхэтащ.

АР иригъэкIуэкIащ «КъБР-м и муниципальнэ щIы-
налъэхэм я совет» зэгухьэныгъэм и правленэм и 
унафэщI Пэнагуэ Максим. ЗэIущIэм хэтащ «КъБР-м и 
муниципальнэ щIыналъэхэм я совет» зэгухьэныгъэм и 
правленэм и гъэзэщIакIуэ унафэщI Маслов Николай, 
КъБР-м и Iэтащхьэм и чэнджэщэгъу Тюбеев Альберт, 
КъБР-м и Iэтащхьэм и Администрацэм щIыпIэ уна - 
фэр зехьэным и IуэхухэмкIэ и управленэм и чэнджэ-
щэгъу Храмцов Алексей, республикэм и къалэ ок-
ругхэмрэ муниципальнэ районхэмрэ я щIыпIэ адми-
нистрацэхэм я Iэтащхьэхэр.

ЗэIущIэм хэтахэм къапщытэжащ Налшык къалэ ок-
ругым и щIыпIэ администрацэм къалэ мылъкумрэ    
щIы IуэхухэмкIэ и департаментым 2020 гъэм иригъэ-
кIуэкIа лэжьыгъэр зыхуэдар. 

Департаментым и унафэщI ЛIыгъур Мурат къытеу-
выIащ муниципальнэ мылъкур зэрытрагуэша, 
зэрызэщIагъэуIуа щIыкIэхэм. Абыхэм ящыщщ Нал-
шык къалэм и Московскэ уэрамым фэтэр куэду зэхэт 
унэ щаухуа нэужь, республикэм и МВД-м щылажьэхэм-
рэ и пенсионерхэмрэ трагуэша фэтэр 84-р федеральнэ 
мылъкум къыхагъэкIыу муниципальнэ мылъкум 
къызэрыхигъэхьар. «Къэралымрэ хьэрычэтыщIэхэмрэ 
зэращIылIэ зэгурыIуэныгъэм теухуауэ» Федеральнэ 
законым тету, щIыпIэ администрацэм и мылъкум 
 щыщу итащ «Налшык зоопаркыр». КъищынэмыщIауэ, 
департаментым «Водоканал» IуэхущIапIэр и гъусэу 
къыщIагъэщащ зыми и нэIэм щIэмыт бжьамий 97-рэ. 
70-р къалэ округым ирапхащ, адрейхэм ехьэлIа дэф-
тэрхэр мы зэманым ягъэхьэзыр.

Къэпсэлъам зэрыжиIамкIэ, 2021 гъэм и щIышылэм 
ирихьэлIэу, муниципальнэ унитарнэ IуэхущIапIэу рес-
публикэм 23-рэ щолажьэ. Абыхэм нэгъабэ ирагъэ-
кIуэкIа лэжьыгъэм кърикIуам ипкъ иткIэ муниципальнэ 
бюджетым къыхэхъуащ сом мин 782,9-рэ. Фэтэр куэду 
зэхэт унэхэм я гугъу щищIым, ЛIыгъур Мурат жиIащ 
Налшык къалэм апхуэдэу дэт 1407-м щыщу къэрал     
кадастрым и учётым унэ 941-рэ зэрагъэувар. Къи-
щынэмыщIауэ, Налшык къалэ округымрэ «Налшык» 
зыгъэпсэхупIэм и щIыпIэхэмрэ я гъунапкъэхэр убзы-
хуным ехьэлIа лэжьыгъэхэр яухащ. 

Къэпсэлъам къызэрыхигъэщамкIэ, 2020 гъэм феде-
ральнэ, республикэ бюджетым я мылъкуу Налшык 
къалэ округым къыIэрыхьащ сом мелардрэ мелуан 
710-рэ мин 318,98-рэ. А илъэсым къриубыдэу щIыпIэ 
бюджетым ягъэкIуащ сом мелуан 243-рэ мин 814-рэ.

ЗэIущIэм унафэ щащIащ ЩIыпIэ унафэр зехьэным и 
махуэр мэлыжьыхьым и 20 - 21-хэм ягъэлъэпIэну. Абы и 
щIыхькIэ къызэрагъэпэщыну республикэ спартакиадэр 
накъыгъэм и 28-м ирагъэкIуэкIыну зэгурыIуащ, нэщI 
мазэр иухмэ. Маслов Николай зэрыжиIамкIэ,  КъБР-м 
СпортымкIэ и министерствэм ечэнджэща нэужь, ар 
Дзэлыкъуэкъуажэм щрагъэкIуэкIыну къыхахащ. 

ЗэIущIэм къыщызэщIакъуэжащ Къэбэрдей-Балъ-
къэрым и къуажэхэм ящыщу 2020 гъэм муниципальнэ 
щIыналъэ нэхъыфIхэр къыщыхаха зэхьэзэхуэм къри-
кIуар. Арэзы техъуащ япэ увыпIэр Лэскэн районым хы-
хьэ Хьэтуей къуажэм (щIыхь тхылърэ сом мини 100-рэ 
иратынущ), етIуанэр - Прохладнэ районым и Къэрэ-
гъэш къуажэм (сом мин 60), ещанэр - Бахъсэн  районым 
и Кременчуг-Константиновкэ (сом мин 40) зэрыхуагъэ-
фащэм. 

«КъБР-м и муниципальнэ щIыналъэхэм я совет» зэ-
гухьэныгъэм и правленэмрэ ЩIыпIэ самоуправленэм 
и урысейпсо советым Къэбэрдей-Балъкъэрым щиIэ 
бюромрэ ягъэбелджылащ 2020 гъэм къалэ админи-
страцэ нэхъыфIу къалъытари. Апхуэдэу къыщIэкIащ 
Май къалэмейр.

Къэбэрдей-Балъкъэрым и муниципальнэ щIыналъэм 
и унафэщI-бзылъхугъэ нэхъыфIыр къыщыхаха зэ  пеуэм 
зэ дэарэзыуэ Iэ щыхуаIэтащ Саенкэ Татьянэ.

 Муниципальнэ щIыналъэхэм щылажьэ хъыбарегъа-
щIэ IуэхущIапIэ нэхъыфIхэр щагъэбелджыла рес-
публикэ зэхьэзэхуэм кърикIуар къыщызэщIакъуэ- 
жым, советыр арэзы техъуащ япэ увыпIэр «Бахъсэн» 
къалэ газетым (редактор нэхъыщхьэр Балъкъыз Ами-
нат), етIуанэр - «Черекские вести» (Чабдаров Марат), 
еща нэр - «Прохладненские известия» (Даврановэ 
Светланэ) иратыну. Зэхьэзэхуэхэм пашэ щыхъуахэр 
ягъэлъэпIэнущ ЩIыпIэ унафэр зехьэным и махуэм.

Апхуэдэуи зэIущIэм щагъэбелджылащ ЩIыпIэ 
унафэр зехьэным и махуэм ирихьэлIэу КъБР-м и Пар-
ламентым, КъБР-м и Правительствэм, Къэрал, жыла-
гъуэ лэжьакIуэхэм я профсоюзым и республикэ ко-
митетым я ЩIыхь тхылъхэмрэ ФIыщIэ тхылъхэмрэ 
 зратынухэр. 

БАГЪЭТЫР Луизэ.

Мэлыжьыхьым и 15,
махуэку

Щэнхабзэм и дунейпсо 
махуэщ

Экологием теухуа щIэны-
гъэхэм я махуэщ

Урысейм IэщэкIэ Зэ-
щIэузэда и Къарухэм я ра-
диоэлектроннэ дзэхэм я 
IэщIагъэлIым и махуэщ

Къэзахъстаным щагъэ-
лъапIэ зэгуэкIуахэм я ма-
хуэр

Босниемрэ Герцегови-
нэмрэ Республикэм и ар-
мэм и махуэщ

Ингуш Республикэм и 
къалащхьэ Магас и ма-
хуэщ.

Куржым щагъэлъапIэ 
лъагъуныгъэм и махуэр

1395 гъэм Тамерланрэ То-
хъутэмыщрэ я дзэхэр Тэрч и 
деж щызэзэуащ.

1795 гъэм Литвар Урысей 
империем гухьащ.

1834 гъэм Урысейм и им-
ператор Николай Езанэм           
и унафэкIэ зэхуащIыжауэ 
 щытащ «Московский теле-
граф» журналыр. Ар                 
1925 гъэ лъандэрэ къы дэ-
кIырт.

1865 гъэм яукIащ США-м 
и президент Линкольн Ав-
раам.

1929 гъэм СССР-м къы-
щащтащ цIыхур жьы хъуа 
нэужь къэралым пенсэ хуи-

Прохладнэ муниципальнэ щIыналъэм и 
щIыпIэ администрацэм 2020 гъэм дыгъэ-
гъазэм и 24-м №52-1.1.12/7084-м щIэту 
 къигъэхьа лъэIум хэплъауэ, Урысей Феде-
рацэм ЩIым теухуа и кодексым и 8-нэ ста-
тьям, «ЩIыхэр е щIы Iыхьэ хэхахэр щатха 
гупым къыхагъэкIыу нэгъуэщI гупым зэ-
рыхагъэхьэм и IуэхукIэ» 2004 гъэм дыгъэ-
гъазэм и 21-м къащта Федеральнэ закон 
№172-ФЗ-м и 7-нэ статьям, Къэбэрдей- 
Балъкъэр Республикэм ЩIым теухуа и ко-
дексым и 6-нэ статьям япкъ иткIэ, Къэбэр-
дей-Балъкъэр Республикэм и Правите-
льствэм унафэ ещI:

1. Мэкъумэш мыхьэнэ зиIэ щIыхэм 
 къыхагъэкIыу промышленностым, энерге-
тикэм, транспортым, связым, радиове-
щанэм, телевиденэм, информатикэм  хухах 
щIыхэм, хьэрш лэжьыгъэм, зыхъумэжы-
ныгъэм, шынагъуэншагъэм папщIэ къа-

гъэсэбэп щIыхэм, нэгъуэщI мурад убзы-
хуахэм хузэрахьэ щIыхэм хэгъэхьэн метр 
зэбгъузэнатIэ 102261-рэ хъу, 07:04: 57-
00000:214 номер зиIэ, Къэбэрдей-Балъ-
къэр Республикэм и Прохладнэ щIыналъэм 
щыщ Приближнэ станицэм химыубыдэ 
щIы Iыхьэр, ухуэныгъэм къыщагъэсэбэп 
пшахъуэ къыщIэгъэкIыным хуэщIа Iуэху-
щIапIэ къыщызэрагъэпэщын папщIэ. 

2. Мылъкур къэралым итхынымкIэ, ка-
дастрымкIэ, картографиемкIэ федеральнэ 
къулыкъущIапIэм и Управленэу Къэбэрдей-
Балъкъэр Республикэм щыIэм чэнджэщ 
етын ЯмыгъэIэпхъуэ мылъкумкIэ къэрал 
кадастрым зыхуэфащэ зэхъуэкIыныгъэхэр 
хилъхьэну.

Къэбэрдей-Балъкъэр Республикэм и
Правительствэм и УнафэщI
                                       МУСУКОВ Алий

КЪЭБЭРДЕЙ-БАЛЪКЪЭРЫМ и Iэта-
щхьэ КIуэкIуэ Казбек республикэм щып-
сэу муслъымэнхэм ехъуэхъуащ НэщI 
мазэ лъапIэм зэрыщIидзамкIэ:

«Рэмэдан мазэр - ар IуэхуфI лэжьы-
ным, къабзагъэм, гущIэгъумрэ гъэгъуны-
гъэмрэ  я  зэман лъапIэщ. Ар щытщ гу-
щIэгъу тхэлъын, зэхудэтчыхын, псапэ 
зыпылъ IуэхуфIу нэхъыбэ длэ жьын, 
зызэщIэдгъэкъуэн зэрыхуейр цIы ху  хэм 
иджыри зэ дигу къэзыгъэкIыжу.

Къэбэрдей-Балъкъэрым ис муслъы-
мэнхэм къыпхуэмылъытэным  хуэ диз 
хэлъ  хьэныгъэшхуэ хуащI дин зэ хуэ-
мыдэхэр зезыхьэхэм яку зэгурыгъэIуэ-
ныгъэ дэлъыным, жыла гъуэм и псэкупсэ 

лъапIэныгъэхэр гъэбыдэным, къэрал, 
жылагъуэ зэгухьэныгъэхэм быдэу япы-
щIауэ ядэ лажьэурэ, муслъымэнхэм я 
IуэхущIапэр жыджэру яужь итщ ди рес-
публикэм мамырыгъэр щыхъу мэным.

Ди республикэм щыпсэу псоми узын-
шагъэ быдэ, мамырыгъэ, яIэну, я Iуэхур 
сыткIи зэIузэпэщу псэуну сохъуэхъу. Мы 
мазэ лъапIэм дэтхэнэ унагъуэми гупсэ-
хугъуэрэ фIыгъуэрэ къахудэкIуэну си 
 гуапэщ», - щыжеIэ республикэм и Уна-
фэщIым Инстаграмым щиIэ напэ-
кIуэцIым.

КъБР-м и Iэтащхьэмрэ Правите-
льствэмрэ я пресс-IуэхущIапIэ.

1. Къэбэрдей-Балъкъэр Республикэм и 
Iэтащхьэм и деж Къэрал къулыкъумрэ 
унафэщI IэнатIэхэр зезыхьэфынухэр                
къы х эхынымрэ я IуэхухэмкIэ щыIэ ко-         
миссэм, Къэбэрдей-Балъкъэр Республи-
кэм и Iэтащхьэм 2015 гъэм щэкIуэгъуэм             
и 30-м къыдигъэкIа Указ №177-УГ-мкIэ                 
къищтам, мыпхуэдэ зэхъуэкIыныгъэхэр 
хэлъхьэн:

а) Комиссэм хэгъэхьэн мы къы кIэ-
лъыкIуэхэр:

Езауэ А. Къ. - Къэбэрдей-Балъкъэр 
 Республикэм цIыхухэр егъэджэнымкIэ, 
щIэныгъэмрэ щIалэгъуалэм я IуэхухэмкIэ и 
ми нистрыр

Тюбеев А. А. - Къэбэрдей-Балъкъэр Рес-
публикэм и Iэтащхьэм и Администра-            
цэм коррупцэм пэщIэтыным ехьэлIа Iуэ-
хухэмкIэ и управленэм и унафэщIым и 
 къуэдзэр;

б) Комиссэм и унафэщIым и къуэдзэ къа-

лэныр и пщэ дэлъхьэн Рахаев Б. М. - 
Къэбэрдей-Балъкъэр Республикэм эконо-
микэ зыужьыныгъэмкIэ и министрым;

в) Алътуд Ю. Къ. и къулыкъум зэреджэр 
мыпхуэдэу къэхьын: «Бэрбэч Хь. М. и  цIэр 
зезыхьэ Къэбэрдей-Балъкъэр къэрал 
 университет» профессиональнэ щIэныгъэ 
нэхъыщхьэ щрагъэгъуэт федеральнэ къэ-
рал бюджет IуэхущIапIэм и ректорым и 
 къалэнхэр пIалъэкIэ зыгъэзащIэр (зэгуры-
Iуауэ)»;

г) Комиссэм къыхэгъэкIыжын: Къумыкъу 
I. М., Сарбашевэ С. М. 

2. Мы Указым къару егъуэт абы Iэ щы -
щIэздза махуэм щегъэжьауэ.

Къэбэрдей-Балъкъэр Республикэм и 
Iэтащхьэ                   КIУЭКIУЭ Казбек. 

Налшык къалэ
2021 гъэм гъатхэпэм и 26-м
№34-УГ

КIуэкIуэ Казбек республикэм ис муслъымэнхэм 
ехъуэхъуащ Рэмэдан мазэм зэрыщIидзамкIэ

ЗэIущIэхэр

Унафэ зыбжанэ 
къащтэ

Къэбэрдей-Балъкъэр Республикэм и Iэтащхьэм и деж Къэрал къулыкъумрэ 
унафэщI IэнатIэхэр зезыхьэфынухэр къыхэхынымрэ я IуэхухэмкIэ щыIэ комиссэм, 

Къэбэрдей-Балъкъэр Республикэм и Iэтащхьэм 2015 гъэм щэкIуэгъуэм и 30-м 
къыдигъэкIа Указ №177-УГ-мкIэ къищтам, зэхъуэкIыныгъэхэр хэлъхьэным и IуэхукIэ

Къэбэрдей-Балъкъэр Республикэм
и Iэтащхьэм и Указ

ЩIы Iыхьэ хэхар щатха гупым къыхагъэкIыу
нэгъуэщI гупым хэгъэхьэным и IуэхукIэ

Къэбэрдей-Балъкъэр Республикэм и Правительствэм и Унафэ
№56-ПП

 2021 гъэм гъатхэпэм и 29-м  Налшык къалэ

гъэувыным теухуа хабзэр.
1935 гъэм Испанием и 

Компартыр къызэрагъэпэ-
щащ.

1945 гъэм Британием и 
дзэхэм хуит къащIыжащ 
Берген-Бельзен нэмыцэ 
гъэрэщым исахэр. Зауэ зэ-
маным абы икIуэдащ цIыху 
мин 50-м щIигъу.

1951 гъэм Лондон ще-
кIуэкIащ «Дуней псом щы-
нэхъ дахэ пщащэ» япэ зэ-
пеуэр. Абы хэта хъыджэбз 
30-м я нэхъ дахэу къалъы-
тар Швецием щыщ Хааксон 
Кикит. 

Италием щыщ сурэтыщI 
щэджащэ, щIэныгъэлI цIэ-
рыIуэ, зи IэдакъэщIэкIхэр 
нобэми цIыхухэм яфIэте-
лъыджэ Леонардо да Вин-
чи къызэралъхурэ илъэс 
569-рэ ирокъу.

1725 - 1727 гъэхэм Уры-
сейм и унафэр зыIэщIэ - 
лъа, Пётр Езанэм и етIуанэ 
щхьэгъусэу щыта Екате-
ринэ I къызэралъхурэ илъэс 
337-рэ ирокъу.

Урыс усакIуэ, критик Гу-
милёв Николай къызэ-
ралъ хурэ илъэси 135-рэ        
ирокъу.

Корее Ищхъэрэм и къы-
зэгъэпэщакIуэ икIи абы и 
япэ унафэщI Ким Ир Сен 
къызэралъхурэ илъэси 109-
рэ ирокъу.

Совет космонавт, Совет 
Союзым тIэунейрэ и ЛIы-
хъужь Береговой Георгий 
къызэралъхурэ илъэси 100 
ирокъу.

ТхакIуэ цIэрыIуэ, фильм 
куэдым сценарийхэр яхуэ-

зытха Стругацкий Борис 
къызэралъхурэ илъэс 88-рэ 
ирокъу.

Биологие щIэныгъэхэм я 
доктор, профессор, КъБР-м 
щIэныгъэхэмкIэ щIыхь зиIэ 
и лэжьакIуэ, ЩIДАА-м и 
академик Слъон Лудин и 
ныбжьыр илъэс 87-рэ              
ирокъу.

УэрэджыIакIуэ цIэрыIуэ, 
к о м  п о з и т о р - у э р э д у с , 
 СССР-м и цIыхубэ артисткэ, 
УФ-м и Къэрал саугъэтыр 
зрата Пугачёвэ Аллэ и ныб-
жьыр илъэс 72-рэ ирокъу.

Бельгием и пащтыхь Фи-
липп и ныбжьыр илъэс 61-
рэ ирокъу.

Дунейм и щытыкIэнур
   «pogoda.yandex.ru» сай-
тым зэритымкIэ, Налшык 
пшэр техьэ-текIыу щыщыты-
нущ. Хуабэр махуэм градус 
17 - 18, жэщым градуси 6 - 7 
щыхъунущ.

Мэлыжьыхьым и 16,
мэрем

Макъым и дунейпсо ма-
хуэщ

Циркым и дунейпсо ма-
хуэщ

Армением и полицэм и 
лэжьакIуэм и махуэщ. 2001 
гъэм а къэралым къыщащ-
тащ «Полицэм и IуэхукIэ» 
законыр.

Болгарием щагъэлъа- пIэ 
я япэ Конституцэмрэ юрис-
  тымрэ я махуэхэр. Я консти-
туцэр 1879 гъэм къэ ра лым и 
Япэ цIыхубэ зэ хуэ сышхуэм 
къыщащтауэ щытащ.

1722 гъэм Пётр Езанэм 
унафэ къыдигъэкIащ тен-
джызым тетыным хуе гъэ-
джэным теухуа еджапIэхэр, 
езы къэралым и цIыхухэм 
фIэкIа щIамыгъэтIысхьэу, 
къызэIухыным теухуауэ. 

1905 гъэм Урысейм и япэ 
профсоюзыр - печатым и 
лэжьакIуэхэм ейр - къызэра-
гъэпэщащ.

1920 гъэм цIыхубэ мили-
цэм и Налшык управленэр 
къызэрагъэпэщащ.

1934 гъэм СССР-м и 
ГъэзэщIакIуэ комитет нэ-
хъыщхьэм и унафэкIэ 
 ягъэуващ «Совет Союзым и 
ЛIыхъужь» цIэ лъапIэр. Ар 
япэ дыдэу, 1934 гъэм мэ-
лыжьыхьым и 20-м, зыфIа-
щар «Челюскин» кхъухьым 
исахэр мылым къытезы-
хыжа кхъухьлъатэзехуэхэу 
Ляпидевский Анатолий, 
 Леваневский Сигизмунд, 
Молоков Василий, Каманин 
Николай, Слепнёв Маври-
кий, Водопьянов Михаил, 
Доронин Иван сымэщ.

1945 гъэм советыдзэхэр 
Германием и къалащхьэ 
Берлин ебгъэрыкIуэу хуе-
жьащ.

1955 гъэм «Нева» журна-
лым и япэ номерыр къы-
дэкIащ.

2006 гъэм Иркутскэ об-
ластымрэ Усть-Ордынскэ 

Бурятскэ автономнэ окру-
гымрэ референдум ще-
кIуэкIащ ахэр зэгуэгъ э хьэ-
ным теухуауэ. ЩIыналъэ-
хэм щыпсэухэм я процент 
90-р и телъхьэ хъуащ УФ-м 
субъектыщIэ - Иркутскэ об-
ласть - къыщыунэхуным.

Инджылызымрэ Амери-
кэмрэ я актёр, сценарист, 
композитор, режиссёр Чап-
лин Чарли къызэралъхурэ 
илъэси 132-рэ ирокъу.

Совет актёр, СССР-м и 
цIыхубэ артист Самойлов 
Евгений къызэралъхурэ 
илъэси 109-рэ ирокъу.

Актёр, кинорежиссёр, 
сце нарийхэр зытх, 
 РСФСР-м и цIыхубэ артист 
Никоненкэ Сергей и ныб-
жьыр илъэс 80 ирокъу. 

Нэмыцэ биатлонист, 
Олимп Джэгухэм плIэнейрэ 
я чемпион хъуа Фишер 
Свен и ныбжьыр илъэс 50 
ирокъу.

Дунейм и щытыкIэнур
   «pogoda.yandex.ru» сай-
тым зэритымкIэ, Налшык 
пшэр техьэ-текIыу щыщыты-
нущ. Хуабэр махуэм градус 
17 - 19, жэщым градуси 9 - 
10 щыхъунущ. 

Мы махуэхэм дэнэкIи 
щагъэлъапIэ цIыхур хьэр-
шым зэрылъатэрэ илъэс 
60 зэрырикъур. Ди рес-
публикэми къыщызэра-
гъэпэщащ абы ехьэлIа гу-
фIэгъуэ зэхыхьэ куэд. 

НАЛШЫК дэт «Дыгъа-
фIэ къалэ» творчествэмкIэ 
сабий академием къыщы-
зэIуахащ хьэршым епха 
щIэныгъэм ди щIыналъэм 
зыщегъэу жьыным телэ-
жьэну лабораторэ. Абы 
фIащащ ЩIэ ныгъэхэмкIэ 
Урысей Академием и ака-
демик цIэрыIуэ, ди лъа-
хэгъу еджа гъэшхуэ Энеев 
Тимур Магомед и къуэм 
(1924-2019) и цIэр. 

Лъэпкъыр зэрыгушхуэ 
щIэныгъэлIыр РАН-м и 
Президиумым хэтащ, хьэр-
шым епха IэнатIэхэмкIэ 
абы и къудамэм и уна-
фэщIу, механикэмкIэ, 
хьэрш ракетэхэр зэпкъ-
рылъ  хьэнымкIэ IэщIагъэлI 
Iэзэу дунейм тетащ. Эне-
евыр Лениным и цIэр 
зезыхьэ Къэрал саугъэтым 
и лау реатщ. Хьэршыр 
джыным, ар къэгъэIуры-
щIэным  теу хуа и къэхутэ-
ныгъэхэм папщIэ щIэны-
гъэлI пажэм къыхуагъэ-
фэщауэ щытащ Ленин, 
Бэракъ Плъыжь орденхэр. 

Абы и Iэдакъэ щIэкI хэм я 
нэхъыбэр ноби хуолажьэ 
хьэршым яу тIыпщ аппа-
ратхэм я псы н щIагъыр 
къэ хутэнымрэ ахэр цIыхум 
и унафэм щIэгъэтынымрэ. 
Апхуэдэ и щIэныгъэ 
лэжьыгъэ куп щIафIэхэм 
папщIэ абы  къратащ Цан-
дер Ф. А. и цIэр зезыхьэ 
дыщэ медалыр. Апхуэдэу 
Энеевыр хуабжьу дихьэхыу 
щытащ космогонием, аст-
рофи зик эм, планетэхэм я 
зэхуаку щызекIуэ спутник 
системэ лъэщ зэтеубла 

зэрыхъуным. Иужьрей 
илъэс хэми абы елэжьащ. 

Апхуэдэ цIыху цIэрыIуэм 
и цIэр зезыхьэну лабора-
торэм гукъыдэжышхуэ яIэу 
щылэжьэнущ, къэхутэ-
ныгъэ хьэлэмэтхэр щра-
гъэ кIуэкIынущ хьэрш щIэ-
ныгъэм дихьэх ныбжьы-
щIэхэр. Ди гуапэщ акаде-
мием и IэнатIэр абыхэм 
угъурлы яхуэхъуну, ди рес-
публикэм и цIэр фIыкIэ зы-
гъэIун лэжьыгъэ куэд абы 
щызэфIахыну. 

ЖЫЛАСЭ  Маритэ.

Академик  цIэрыIуэм
и  цIэр  фIащащ

Махуэшхуэ  зэхыхьэ

Псы ежэххэр къиурэ нэпкъхэм къыщ-
хьэдэуэх хъужыкъуэмэ, абы и зэран Iу-
фэм Iус къуажэхэм емыкIыным хуэу-
нэтIа лэжьыгъэхэр щрагъэкIуэкI Къэ-
бэрдей-Балъкъэрым. Абы папщIэ псы 
нэпкъхэр ягъэбыдэ, псыр пэрыуэншэу 
псыхъуэмкIэ ехыныр къызэзыгъэпэ-
щы ну Iэмалхэр къагъэхьэзыр.

КъБР-м и Iэтащхьэ КIуэкIуэ Казбек рес-
пуб ликэм и муниципальнэ зэгухьэны-
гъэхэм я унафэщIхэм иджыблагъэ щаIу-
щIам къыхигъэщауэ щытащ: «Иужьрей 
мазэхэм уэс куэду къызэресам, уэш хыш-
хуэ къызэрешхам къыхэкIыу псыхэр къи-
ун кIэ шынагъуэ щыIэщ. Администра-
цэхэм я Iэтащхьэхэмрэ а лэжьыгъэр зэ-
хьэлIа министерствэхэм я унафэщIхэмрэ 
щытыкIэм я нэIэ зэпымыууэ трагъэтып-
хъэщ, хуей хъумэ, лэжьыпхъэхэр икIэ-
щIы пIэкIэ зэфIагъэкIын хуэдэу».

Налшык псым и Iуфэхэр гъэбыдэным 
хуэунэтIа лэжьыгъэхэр мы зэманым ири-
хьэлIэу щызэфIагъэкIащ Нартан къуа-
жэм хиубыдэ Iыхьэм, апхуэдэу псы жа-
пIэр унэтIыным хуэгъэза лэжьыгъэхэр и 
кIэм щынагъэсащ Бахъсэн псым щыщу 
Зеикъуэ къуажэм хиубыдэм. Псы Iуфэхэр 
IуезымыгъэлъэсыкI ухуэныгъэхэр щызэ-

Къэбэрдей-Балъкъэрым щызэрагъэпэщыж псы 
Iуфэхэр гъэбыдэным хуэщIа ухуэныгъэхэр

ра гъэпэщыжащ Белая Речкэ, Аушыджэр, 
Псыгуэнсу, Прималкинскэ, Старэ Шэ-
рэдж къуажэхэм. Псыдзэм пэщIэтыф 
ухуэныгъэхэу Старэ Шэрэджрэ Шэрэдж 
Ищхъэрэмрэ я зэхуакум хуэзэри зыхуей 
хуагъэзэным яужь ихьащ.

Псыдзэм жылэхэр щызыхъумэфыну 
ухуэныгъэхэр Аушыджэр, Псынабэ, Хьэ-
сэней къуажэхэм, Тырныауз къалэм зэ-
ры  щ рагъэкIуэкIыну проект-сметэ тхылъ-
хэр хьэзыр ящIащ. Урысейм и къэрал 
IуэхущIапIэхэм мы зэманым щыхоплъэ 
Налшык псым и Iуфэхэр ягъэбыдэн му-
радкIэ ящIауэ щыта ухуэныгъэхэм якIэ -
лъыIэбэным, апхуэдэ быдапIэхэу При-
малкинскэ, Джэрэпэджэж къуа жэ хэм, 
Прох ладнэ къалэм иIэхэр къы зы хуэ тын-
шэу зэгъэпэщыжыным, зэраныгъэ къи -
мыхьу ятIэпсыр, псыдзэр жылэхэм ящ- 
х ьэ щызыгъэкI ухуэныгъэхэр «Бахъсэн - 
Малкэ» кIэнауэм и псы къыщIэшыпIэ нэ-
хъыщхьэмрэ Хьэсэней къуажэмрэ деж 
щегъэкIуэкIыным теухуа Iуэхухэм. Тхылъ-
хэр хьэзыр зэрыхъуу а лэжьыгъэхэми 
еужьэ рэкIыу яужь ихьэнущ.

КъБР-м и Iэтащхьэмрэ
Правительствэмрэ я

пресс-IуэхущIапIэ.

Бахъсэн щIыналъэм 
хых ьэ Бахъсэненок, Къу-
бэ-Тэбэ къуажэхэм щып-
сэухэр иджыблагъэ Iуэху 
щхьэ-пэм хэтащ. 

ЩIЫУЭПСЫР хъумэным 
теухуа щэбэт щIыхьэхуу 
зэхыхьэри, кIэрыхубжьэ-
ры хухэр, удзыжьхэр щызэ-
щIакъуащ фэтэр куэду 
зэхэт унэхэм, мэз кусэхэм, 
псы ежэххэм я Iуфэхэм, 
уэрам хэм, апхуэдэу жыг-

Щэбэт щIыхьэху ирагъэкIуэкI
хэми сэху иратащ. Гулъытэ 
хэха  хуащIащ къуажэ 
Iэщхэм я хъупIэхэм. 

ЩIыхьэхум хэтащ щIы-
налъэм щIыпIэ унафэр 
зегъэ кIуэнымкIэ и сове-
тым и депутатхэр, къуажэ 
администрацэхэм, жыла-
гъуэ зэгу хьэныгъэхэм я 
лIыкIуэхэр, IуэхущIапIэхэм 
я лэжьа кIуэхэр, жылэ дэс-
хэр. ЦIыху 350-рэ къы-
дэкIат щIыхьэхум хэтыну. 
Зэдегугъуу а  махуэм зэры-

лэжьам и фIыгъэкIэ гек-
тар 80 зыубыд щIы пIэхэр 
зэщIагъэкъэбзащ, пхъэн-
кIий тонн 30 драгъэшащ.

«ЩIыуэпс» лъэпкъ про-
ек тым хыхьэ апхуэдэ эко-
логие акцэхэр мы махуэ-
хэм Къэбэрдей-Балъкъэ-
рым и адрей муниципали-
тетхэми  щокIуэкI.

КъБР-м и Iэтащхьэмрэ
Правительствэмрэ я 

пресс-IуэхущIапIэ.

Фи  лъэIукIэ

Къэбэрдей-Балъкъэрым и Муслъымэнхэм я IуэхущIапIэм къыдитащ. 

Ахъшэ-
мыр

(Хэщхьэжы-
гъуэр)

ЖасырМахуэхэр
Пщэдджы-

жьыр
(НэщIым 
щыщIи-

дзэр)

Дыгъэр
къыщы-
щIэкIыр

03.59
03.57
03.55
03.53
03.51
03.49
03.47
03.45
03.43
03.41
03.39
03.37
03.35
03.33
03.31
03.29
03.27
03.26
03.24
03.22
03.20
03.18
03.16
03.15
03.13
03.11

03.09
03.08
03.06
03.04

Шэджа-
гъуэр

12.16
12.16
12.16
12.16
12.16
12.15
12.15
12.15
12.15
12.14
12.14
12.14
12.14
12.14
12.14
12.13
12.13
12.13
12.13
12.13
12.13
12.13
12.13
12.13
12.13
12.13

12.12
12.12
12.12
12.12

05.28
05.26
05.25
05.23
05.21
05.20
05.18
05.16
05.15
05.13
05.12
05.10
05.09
05.07
05.06
05.04
05.03
05.01
05.00
04.59
04.57
04.56
04.55
04.53
04.52
04.51

04.50
04.48
04.46
04.46

Ичын-
дыр

15.59
16.00
16.00
16.00
16.00
16.01
16.01
16.02
16.02
16.02
16.03
16.03
16.03
16.04
16.04
16.05
16.05
16.05
166.06
16.06
16.06
16.07
16.07
16.07
16.08
16.08

16.09
16.09
16.10
16.10

18.47
18.48
18.49
18.50
18.52
18.53
18.54
18.55
18.56
18.57
18.59
19.00
19.01
19.02
19.03
19.05
19.06
19.07
19.08
19.09
19.10
19.11
19.13
19.14
19.15
19.16

19.17
19.18
19.19
19.20

13, гъубж
14, бэрэжьей
15, махуэку
16, мэрем
17, щэбэт
18, тхьэмахуэ
19, блыщхьэ
20, гъубж
21, бэрэжьей
22, махуэку
23, мэрем
24, щэбэт
25, тхьэмахуэ
26, блыщхьэ
27, гъубж
28, бэрэжьей
29, махуэку
30, мэрем
1, щэбэт
2, тхьэмахуэ
3, блыщхьэ
4, гъубж
5, бэрэжьей
6, махуэку
7, мэрем
8, щэбэт

9, тхьэмахуэ
10, блыщхьэ
11, гъубж
12, бэрэжьей

20.25
20.27
20.28
20.30
20.32
20.33
20.35
20.36
20.38
20.39
20.41
20.43
20.44
20.46
20.48
20.49
20.50
20.51
20.52
20.54
20.56
20.58
20.59
21.01
21.03
21.05

21.07
21.09
21.10
21.12

Къэдэр жэщыр

Рэмэдан  мазэм  и  нэмэз
       щIыгъуэхэр

Налшык къалэ дэт Котляровхэ 
Викторрэ Мариерэ я тхылъ тедза-
пIэм иджыблагъэ дунейм къыщы-
техьащ Хамар-Дабанов Е. и тхылъыр. 
Адыгэ тхыдэмрэ лъэпкъ щэнхаб-
зэмрэ ятеухуауэ иужьрей лъэ-
хъэнэхэм дызыщымыгъуазэ лэжьы-
гъэ куэд дунейм къытохьэ зи цIэ 
 къитIуа Котляров зэщхьэгъусэхэм я 
фIыгъэкIэ. БлэкIам дызэрыхуе-
плъэкI, ар къызэрытщыхъу щIы кIэр 
лъэныкъуэ куэдкIэ щыз зы щIыж а 
къыдэкIыгъэхэм я мыхьэнэр ин ещI 
дэтхэнэри архив лъапIэныгъэу 
зэрыщытым, лъэпкъ щIэныгъэм и 
хэкIыпIэ зэрыхъум.

«МЭЗКУУДЭСХЭМРЭ адыгэхэмрэ» - 
арат 1846 гъэм Лейпциг къалэм 
нэмыцэбзэкIэ къыщыдэкIауэ щыта 
романым зэреджэр. Ар лакъырды 
(памфлет) гъэпсыкIэм иту тхат, зи 
 гугъу ищIри Урыс-Кавказ зауэм 
къыщыхъу хьэкIэкхъуэкIагъэхэмрэ 
ахэр къэзыгъэхъу урыс дзэзешэхэм я 
хьилагъэмрэщ. «Кавказым щызэра-
хьэ хъуагъэщагъэхэр» («Проделки на 
Кавказе») цIэр иIэу романыр Урысейм 
къыщыдэкIат 1844 гъэм. АрщхьэкIэ 
жандармыдзэм я штабым и тет Ду-
бельт Леонтий и унафэкIэ тхылъ ща-
пIэхэм къыщIахыжри, къанэ щымыIэу 
ягъэсыжауэ щытащ. МафIэм пэры-
мы хуэу къэна тхылъ зытIущырщ иужь-
кIэ къыдэкIахэм тегъэщIапIэу яIари.

ТIэкIу нэхъапэкIэ романым щыщ 
пычыгъуэхэр 1842 гъэм къытехуат 
«Зэштегъэу библиотекэ» журналым. 
Абы щыгъуэ тхыгъэм хуащIа пэублэм 

мыпхуэдэу итт: «Романыр зи къа-
лэмыпэ къыщIэкIар урыс цIыхубз 
хьэлэмэтщ. Тхыгъэр зэ еджэгъуэкIэ 
къызыпхыдзэкъыкIыу къыпщыхъуми, 
сатыр нэзхэм удэплъыфын хуейуэ ара 
къудейщ - Кавказым и дуней те-
лъыджэм занщIэу ухелъасэ, абы и 
цIыхухэр плъагъуну ухуейуэ уохъу, ауэ 
а псор уи напэр ирихулэкIыурэ укъызэ-
щигъэужам хуэдэу гу лъащIэм ирехух 
абы дыдейхэм [урыс дзэзешэхэм] 
щызэрахьэ хъуагъэщагъэхэмрэ на-
пэншагъэхэмрэ я хъыбархэм укъы-
щеджэкIэ…». Ар дыдэм щхьэкIэ лите-
ратурэдж Белинский Виссарион етх: 
«Романым къиIуатэ пэжыр апхуэдиз-
кIэ нахуэщи, узыIэпимышэнкIэ Iэмал 
иIэкъым».

ЩIэупщIэ зыгъуэта романыр зытха 
цIыхубзыр и цIэ дыдэмкIэ Лачиновэ 
Екатеринэщ, и хъыджэбз унэцIэмкIэ 
Шапошниковэщ. И щхьэгъусэ фли-
гель-адъютант, полковник Лачинов 
Николай Кавказым къулыкъу щызыщIэ 
зы бригадэм и унафэщIт, штабым 
щIыхьэ-щIэкIхэм ящыщт. Зэщхьэ гъу-
сэхэр щыпсэуар Шэткъалэрэ Тифлис-
рэщ - дзэм и Iэтащхьэхэр нэхъыбэу 
щыпэкIу къалэхэм. БзаджащIагъэрэ 
тхьэгъэпцIыгъэу дзэзешэхэм зэра-
хьэр зи нэгу щIэкI бзылъхугъэми «къа-
лэмыр игъэпсэлъащ». АпхуэдизкIэ 
 игъэпсэлъати, пащтыхь Николай 
Езанэм дежи нэсащ ар. Абы щыгъуэщ 
 пащтыхьым щыжиIар: «Кавказым 
 теухуауэ дэ тщIэр мащIэ дыдэщ, мы 
цIыхубзым ди нэхэр къегъэплъэж». 
Дзэ хуэIухуэщIэхэмкIэ министр Чер-
нышев Александр нэхъ гуащIэжущ 

къызэры щыхъуар романыр: «Мы 
тхылъыр зэрыщыту щIэфэжагъуэхьыр 
сатыр къэс жиIэр пэжщи аращ…»

Романым къиIуатэ пэжыр я жагъуэт 
Кавказым щыIэ урыс дзэзешэхэми, ар 
къызыхэкIыр зыт - я цIэр нахуэу къы-
щимыIуами, тхыгъэм хэт лIыхъужь-
хэмкIэ еджа куэдым зыкъацIыхужат.

Революцэм ипэкIэ а зэращ романыр 
къызэрыдэкIар, иужькIэ 1986 гъэм зэ 
дунейм къытехьащ, блэкIа илъэс 35-м 
гъуэтыгъуей хъуащ. ЖыIэн хуейщ зи 
гугъу тщIы къыдэкIыгъуэри дунейм 
къызэрытехьари бжыгъэ мащIэу 
зэры щытыр.

«Мэкуудэсхэмрэ адыгэхэмрэ» ро-
маныр тхылъ тедзапIэм и проек-
тыщIэм - «Тхыгъэ къыхэхахэм я биб-
лио текэ» жыхуиIэм - хэту къыдокI. Фи-
гу къэдгъэкIыжынщи, нэхъапэкIэ а зэ-
ужьым хэту Шинкубэ Бэгърат и 
«Жы лакIэ» романыр адыгэбзэкIэ 
къыдэ кIыжащ.

ШУРДЫМ Динэ.

ЗИ ГУГЪУ тщIы Iуэху-
гъуэхэм щытепсэлъыхькIэ, 
ди планетэм тет къэралхэм 
«экологие» фIэщыгъэр къа-
гъэсэбэпын щыщIадзар, 
тхыдэм къызэрыхэщыжым-
кIэ, 1866 гъэм иужькIэщ. 
Къызэрырахьэжьэуи, а пса-
лъэмкIэ къагъэлъагъуэу 
яублащ зыхэпсэукI щIыуэ-
псыр цIыхухэм къазэры-
хущытымрэ къэзыухъуреихь 
Iэгъуэблагъэм псэущхьэ-

хэм рэ къэкIыгъэхэмрэ я 
декIуэкIыкIэмрэ. 

Абы лъандэрэ зэман куэд 
дэкIами, ЩIы Хъурейр 
зэрыщыту къэтщтэнщи, щы-
тыкIэр зэрыщефIэкIуа щыIэ-
къым, щекIэкIуа мыхъумэ. 
Ар, ди жагъуэ зэрыхъун-    
щи, псом ди дежкIи нэры-
лъа гъущ. 

Ауэ щыхъукIи, щIыуэпсым 
и щытыкIэм IупщIу щыгъуа-
зэ дахуэзыщI, къыщыхъу-

къыщыщIэхэр къыдгурызы-
гъаIуэ, абыхэм къарикIуэн-
кIэ хъунум дезыгъэгупсыс 
щIэныгъэхэр цIыхухэм яб-
гъэдэлъхьэным, яхэпщэным 
мыхьэнэ ин зэриIэри шэч 
къызытумыхьэнщ, псом хуэ-
мыдэжу дызэрыт лъэхъэ-
нэм. 

Экологие щIэныгъэхэм я 
махуэр ди къэралым гъэ-
лъэпIэн щыщIадзар 1996 
гъэм иужькIэщ. А илъэсым 
къыщыщIэдзауэ еджапIэ нэ-
хъыщхьэхэм, курыт школ-
хэм, сабий садхэм, тхылъ 
хъумапIэхэм, щIэныгъэ ин-
ститутхэм а Iуэхум ехьэлIауэ 
къыщызэрагъэпэщ хабзэ 
зэхыхьэхэм, конференцхэм 
зэхэшакIуэхэр щытопсэ-
лъыхь дыкъэзыухъуреихь 
дунейр, щIыуэпсыр хъумэн 
зэрыхуейм теухуа щIэны-
гъэм дэтхэнэ зыри, сабий-
хэри балигъхэри, дызэрыхуэ-
ны къуэм.

КЪУМАХУЭ  Аслъэн.

Хы ФIыцIэр зи кIуапIэ 
Ашэ и жапIэм и кIыхьа гъ-
кIэ дыкъыщеплъмэ, ику-
хэм деж къыщыхэлъадэ 
псы бгъунжхэм ящыщ зым 
зэреджэм и къэхъукIэм 
ехьэлIауэ еплъыкIэ зыб-
жанэ щыIэщ.

ЛЪАХЭХУТЭХЭМ я нэ-
хъыбэм зэрытрагъэчыны-
хьымкIэ, фIэщыгъэр 
Iыхьищу зэхэлъщи, япэ 
Iыхьэр зыхуэпхь хъунур 
абазэ-абхъаз-убыххэм я 
бзэхэм зэдыхэт «Ан/Ана» 

псалъэрщ, тхьэхэм ящыщ 
зым зэреджэу щытарщ. 
ЕтIуанэ пычыгъуэр, адыгэ-
бзэм и IукIэ псоми щы-
хэтлъагъуэ «къуэ» жы Iэ-
кIэм хуэкIуэр, абы къы-
кIэлъокIуэ. Ар, дызэры щы-
гъуазэщи, къы зэ  рыд гу-
 рыIуэ хъунур тIууэ зэщхьэ-
щокI: япэр - «къуэ ладжэ», 
«къуэкIий», «тIуа щIэ» 
мыхьэнэхэм тедгъахуэрщ, 
етIуанэр - «бын», «щIэблэ» 
зыгурыгъэIуэ кIэрщ. АдэкIэ 
декIуэтэкIынщи, Анэкъуэ-
псы фIэщыгъэм и ещанэ 

Iыхьэр «псы» жыхуэтIэрщ. 
Ауэ щыхъукIи, зэрыщыту 

къатщтэмэ, щIыпIэцIэр 
къы зэрыдгурыIуэ хъунур 
«Ан/Анэ тхьэм и псы 
 къуэкIий» мыхьэнэм хуэд-
гъакIуэущ (ищхьэкIэ зи 
 гугъу тщIа лъахэхутэхэм 
къызэралъытэмкIэ).

ЩIыпIэцIэм и къэхъукIэм 
ехьэлIауэ нэгъуэщI егуп-
сысыкIэхэри щыIэщ. Ауэ 
ахэр, тэмэму зэрызэпкъ ры-
мыхам къыхэкIыу (дэ 
къызэрытлъытэмкIэ), мыб-
дежым къыщытхьынкъым. 

Зи щэхухэр зыми къытхуэмыщIэу 
Дэ псоми ди судыщIэу, гъащIэ,
СщIэркъым сэ щыIэу уэр

 нэхъ гуащIэ,
СыщогупсыскIэ, сохъу гумащIэ.

Апажэ Ахьмэд.

Ди тхыгъэм псалъэпэ хуэтщIар 
Апажэм и «ГъащIэ» усэм щыщ са-
тырхэщ. ИпэжыпIэкIэ, сыту IэфIыщэ 
икIи гущIэгъуншэ гъащIэр. Ар лэ-
гъупыкъуу плъыфэбэщ. ЦIыхур ду-
нейм къытохьэ, и натIэ хъунур 
имыщIэу. Ауэ, зэрыжаIэщи, уи на-
тIэм къритхам фIэкIыпIэ иIэкъым. 
ГъащIэ гъуэгуми дэтхэнэри ирокIуэ, 
къыхуиуха мардэм тету. 

ЖЫЛЭМ щынэхъыжьыфIу щытыну, 
куэдым чэнджэщэгъу яхуэхъурэ 
къэкIуэну щIэблэм фIыкIэ ятелажьэу 
я дунейр ирахьэкIыну къигъэщIахэм 
ящыщу къыдолъытэ Шэрэдж Ищ-
хъэрэ къуажэм дэса Къэгъэзэж Жэ-
малдин Къанщауэ и къуэри абы и къуэ 
Исмэхьили. Iуэхугъуэ куэдым хуэ-
шэрыуэу, гъащIэм хэзэгъауэ псэуа 
адыгэлIу, IэнатIэ зэхуэмыдэхэм хьэрэ-
мыгъэншэу пэрыту, цIыхухэми дэIэ-
пыкъуэгъу яхуэхъуфуи щытащ Жэ-
малдин. «И Iэм дыщэ къыпощ» жы-
хуаIэм хуэдэт ар. Балигъ щыхъум, 
 Гъубжокъуэхэ япхъу ХьэутIатIэ щхьэ-
гъусэу къишэри, унагъуэ дахэу, щIа-
липлI зэдагъуэтауэ зэдэпсэуащ. 

Шэрэдж Ищхъэрэ колхозыр щы-
зэгухьа 1929 гъэм къалъхуа щIалэр 
 гулъытэ зиIэ сабий гурыхуэу къэ-
хъуащ. Къуажэ еджапIэм гъащIэр и 
щIэщыгъуэу щIэтысхьащ. Ауэ гъащIэр 
матэ щIэдзакъым, зэрыжаIэу, узы-
пэмыплъа умыщIэххэу къохъу. Исмэ-
хьил етIуанэ классым щIэсу и анэр 
 дунейм ехыжащ. ЩIалэ цIыкIуиплIыр 
я адэ Жэмалдин къыхуэнащ, зыхуей 
хуигъэзэн, ипIын хуейуэ. Анэ Iэщабэ-
гущабэр зыщхьэщымытыж сабийхэр 
куэдым хуэныкъуэу къэхъуащ.

Жэмалдин и щIалэ цIыкIуиплIыр и 
гъусэу щытыкIэ гугъу щихуэм, Iэма-
лыншагъэкIэ етIуанэ щхьэгъусэу Чэр-
тыхэ япхъу Нащхъуэ къишащ, бы-
ныфIи зэдэхъуащ. Къэгъэзэжхэ къа-
хэхъуащ щIалитхурэ зы хъыджэбзрэ. 
Жэмалдин и бынхэу дунейм къы-
техьащ щIалибгъурэ зы хъыджэбзрэ.

Исмэхьил балигъ ныкъуэхъут, 1941 
гъэм Хэкур зауэшхуэр къыщыхъеям. 
Къэралыр щытыкIэ гугъум щиувэм, зи 
лъэ вакъэ изылъхьэр Хэкур яхъумэну 
бий хьэщхьэрыIуэм пэуващ. Къэнар 
зи ныбжь хэкIуэта цIыхухъухэмрэ 
цIыхубзхэмрэт. Мис абыхэм я гъусэу 
Исмэхьил колхозым щылэжьащ, 
былым игъэхъуу. И гуащIэм къыпэ-
кIуэу, Хэку зауэшхуэм и зэманым 1941 
- 1945 гъэхэм лэжьахэм я медалыр 
Исмэхьил къратащ. 

БалигъыпIэ щиувэм, 1948 гъэм, 
Исмэхьил унагъуэ хъуащ. Абы щхьэ-
гъусэ ищIащ Тэнхэ япхъу Къундузхъан. 
ИужькIэ ар дзэм ираджащ, Хэкум 
 къулыкъу хуищIэну, икIи щытхъу иIэу а 
къалэныр зэфIихри, щалъхуа и къуа-
жэм къэкIуэжащ. Армэм къикIыжа 
щIалэщIэр колхозым и хадэхэкI бри-
гадэм учетчикыу ягъэуващ. Жыджэ-
рагърэ гумызагъагърэ хэлъу лэжьы-
гъэм зэрыпэрытыр, и лэжьыгъэ къэп-
щы тэ кIэр гунэс зыщыхъуа колхоз 
унафэ щIым IэнатIэ нэхъыщхьэ къы-
хуигъэфэщащ Исмэхьил. Ар хахащ 
 хо зяйствэм щекIуэкI лэжьыгъэ псори 
къэзыпщытэ гупым (ревизионнэ ко-
мисэм) и унафэщIу. А лэжьыгъэри да-
гъуэншэу кърихьэлIащ абы.

Къыхуагъэфащэ сыт хуэдэ IэнатIэ-
ми дапщэщи псэемыблэжу, хьэлэлу 
пэрыт Исмэхьил губгъуэ лэжьыгъэр 
зезыхьэ гъавэгъэкI езанэ бригадэр 
1960 гъэм и пщэ къыдалъхьащ. Къра-
гъэза а дзыхьым теплъэкъукI имыIэу и 
нэIэм щIэт гупым ядэлэжьащ ар. 
 Пашэм и Iуэху зехьэкIэр зылъагъу 
лэжьакIуэхэми я къалэныр щытхъу 

пылъу ягъэзэщIащ. Исмэхьил зи 
унафэщI гупым 1961 гъэм къехъулIащ 
зы гектарым хуэзэу нартыху гъэлъэ-
лъауэ центнер 70 мынэхъ мащIэ 
къытрихыну. «Къэбэрдей-Балъкъэ-
рым и нартыхугъэкI нэхъыфI» дамы-
гъэ лъапIэр къыхуагъэфэщащ абы 
щыгъуэ Исмэхьил икIи Москва ВДНХ 
гъэлъэгъуэныгъэ цIэрыIуэм ягъэ-
кIуащ.

ГуащIэдэкI лэжьыгъэкIэ бгъэдэлъ 
зэфIэкI лъагэ куэд коммунист Къэ-
гъэзэжым къыщигъэлъэгъуащ езанэ 
гъэш фермэу 1962 гъэм здагъэкIуам. 
Iэщ фермэм щылажьэхэм, дауи, гъэ-
махуи щIымахуи ямыIэу, Iэщыр 
ягъэшхэн, зыхуей хуагъэзэн хуейщ, 
хъер нэхъыбэ къызэрыпахыным тела-
жьэу. Мис апхуэдэ IэнатIэ мытыншым 
илъэс 28-м щIигъукIэ псэемыблэжу 
щылэжьащ Исмэхьил. А лъэхъэнэм 
районми республикэми къыщыдэкI 
газетхэр куэдрэ тетхыхьащ Къэгъэзэж 
Исмэхьил зи унафэщI фермэм и ехъу-
лIэныгъэхэм. 1966 гъэм и гъатхэпэ 
мазэм «Маяк» район газетым тетащ: 
«Гъэш фермэм 1965 гъэм зы жэмым 
хуэзэу шэуэ къыщыщIашащ килогра-
мм 2669-рэ, къалэн щащIа 2200-м и 
пIэкIэ. Жэмищэ къэс шкIэуэ 105-рэ 
къыщIагъэхъуащ. Фермэм къэралым 
шэуэ иращащ центнер 564-кIэ нэ-
хъыбэ. Районым лэжьыгъэр къыщы-
щапщытэу щыхэплъэжам, Къэгъэзэж 
Исмэхьил зи пашэ езанэ гъэш фер-
мэр псоми ятекIуауэ, япэ увыпIэр 
иубыдауэ къыщIэкIащ».

Исмэхьил илъэситIым къриубыдэу 
хузэфIэкIащ зыдэлажьэ гупыр ща-
пхъэу ягъэлъагъуэу зэфIигъэувэну, 
къыкIэрыхухэм ящыщу щыта фермэр 
нэхъ пашэ дыдэ ищIыну. Исмэхьил и 
гъэш фермэм районым аргуэру япэ 
увыпIэр щиубыдащ 1966 гъэми. И 
лэжьыгъэфIым папщIэ абы къыхуа-
гъэфэщащ «ЩIыхьым и дамыгъэ» 
 орденыр, абы къыдэкIуэуи аргуэру 
Москва ВДНХ-м ягъэкIуат. 

Гукъинэжт Исмэхьил дежкIэ 1974 
илъэсри. Союзпсо зэхьэзэхуэм зы-
дыхэтым, езанэ гъэш фермэм хулъэ-
кIащ и ехъулIэныгъэм нэхъри хигъэ-
хъуэну, къапэщыт къалэныр щIигъуу 
игъэзэщIэну. Абы щыгъуэ Къэгъэзэж 
Исмэхьил ягъэпажащ Октябрьскэ ре-
волюцэ орденымкIэ. Ар дамыгъэ лъа-
пIэт, зэрыжылэуи иригушхуат.

Исмэхьил и натIэм къритхауэ къы-
щIэкIынт цIыхухэм ятелэжьэну, ядэ-
лэжьэну. Арагъэнщ абы и лэжьэгъу-
хэм пщIэ лей яхуищIу щIыщытари. 
Абыхэм ящыщ дэтхэнэми езым и уна-
гъуэ дыдэм исхэм хуэдэу ящхьэщы-
тащ, гукъеуэрэ псалъэмакърэ яIа-
къым зэи, я гуащIэдэкI хьэлэлым и уа-
сэр пэжу къаIэрыхьэжу. Адрей фер-
мэхэм лэжьакIуэ щахуримыкъуми, 
Исмэхьил игъэлэжьэнухэм хэплъыхьу 

къыхихын игъуэтырт. Абы и щхьэусы-
гъуэр дэтхэнэ адэ-анэри и быныр 
Исмэхьил и нэIэм щIигъэувэнуи зэ-
рыхуейрат. 

Зэрылэжьа зэман кIыхьым къриу-
быдэу Исмэхьил дэIэпыкъуэгъу нэсу 
иIащ жэмыш пашэ, нэхъыжьыфI Гъуб-
жокъуэ Фонэ. Мис а тIум теплъэкъукI 
ямыIэу гупыр яхъумащ, ныбжьыщIэ 
куэд хуагъэсащ хабзэм, нэмысым, 
цIыху зэхэтыкIэм, гъащIэм, унагъуэм. 
А гупыр зэдэлажьэрт, зэрыхъумэ-
жырт, зы унагъуэм хуэдэу, техьэулеикI 
яхэмыту. Исмэхьил ищIэрт дэтхэнэ и 
лэжьакIуэр сыт хуэныкъуэми, сыткIэ 
дэIэпыкъун хуейми икIи зэи дэIэпы-
къуэгъуншэу, гулъытэншэу зыри къи-
гъанэртэкъым. Исмэхьил и пщIэр кол-
хоз унафэщIым дежи къуажэдэсхэм я 
пащхьи щылъэгащ. 

Колхозым и парт зэгухьэныгъэм и 
комитетым, правленэм хэту куэдрэ 
лэжьащ Исмэхьил. Сыт хуэдэ Iуэху-
гъуэ темыпсэлъыхьами, абы куп-
щIафIэу псори къызэпкърихырт, хо-
зяйствэм и ехъулIэныгъэр, цIыхухэм я 
псэукIэр зэрефIэкIуэн Iэмалхэм езыр 
зэреплъыр къигъэлъагъуэу. 

Мис апхуэдэу лэжьащ Къэгъэзэж 
Исмэхьил 1991 гъэ пщIондэ. И чэзур 
къэсу пенсэ кIуа иужькIи колхоз тхьэ-
мадэ БытIэ Хьэчим имыутIыпщу илъэ-
ситхукIэ здигъэлэжьащ мо лIы гумы-
загъэр, колхоз мылъкум и хъума-
кIуэхэм я унафэщIу. Аруан район 
 администрацэми гулъытэншэу къи-
гъэ накъым Исмэхьил и гуащIэдэкI 
хьэлэлыр. Абы къыбгъэдэкIыу Къэ-
гъэзэжым иратащ щIыхь тхылъ сау-
гъэт и гъусэу.

«ГъащIэр гъуэрыгъуэ шэнтти», и зэ-
маныр къыщысым зигъэпсэхуну 
щIэлъэIури, 1996 гъэм и унагъуэм 
яхэтIысхьэжащ Исмэхьил. Ар IэнатIэм 
пэрыкIащ, колхозми къуажэ советми я 
унафэщIхэм пщIэшхуэ хуащIу. Шэ-
рэдж Ищхъэрэ къуажэм щызэхэта 
колхозым и лэжьакIуэхэм яхэтакъым 
абы иIа пщIэмрэ район, республикэ, 
къэрал дамыгъэ лъапIэхэмрэ хуэдиз 
зыхуагъэфэща. И зэманым и лIы-
хъужьт ар, ипэжыпIэкIэ. 

Пшэрылъ къыщащIа къалэнхэр 
зэфIэхынымкIэ, егугъуу лэжьэнымкIэ 
Исмэхьил тегушхуэныгъэ къезытар и 
щхьэгъусэ Къундузхъанщ. Исмэхьил 
лэжьащ, и унагъуэкIэ, и бынхэм 
щхьэкIэ и гур къыхэмыщтыкIыу. Зэры-
жаIэщи, анэр бын телажьэщ, адэр 
унагъуэ телажьэщ. Унагъуэ тхьэмадэр 
еш имыIэу и унагъуэми яхуэсакъащ. 
«ГъущI куэбжэ зиIэр гъущI мастэ 
щощIэ» жаIэ. Унагъуэр зыгуэр хуэны-
къуами, зэщхьэгъуситIым я акъылкIэ 
зэгъэзэхуауэ Iуэхум бгъэдыхьащ.

Исмэхьилрэ Къундузхъанрэ зыхэ-
псэукIын лъабжьэшхуэ ямыIэу уна-
гъуэщIэу тIысащ, ауэ, зэрыжаIэщи, 
унэгуащэрщ унагъуэр зыдэунэр. 
ЯхузэфIэкIащ я гуащIэдэкIкIэ зыхуэ-
дэхэм къахэщу псэукIэ дахэ зэтрау-
хуэну. Адыгэ хабзэмрэ цIыхугъэмрэ 
щIапIыкIыу зэдапIащ хъыджэбзищрэ 
щIалитIрэ. Хъыджэбзхэри щIалэхэри 
унагъуэу ягъэтIысыжащ. Я нэхъы-
жьыфIхэм я щапхъэм тету, хущIыхьэ-
гъуэ ямыIэу я бынхэм, абыхэм я 
быныжхэм телажьэу мэпсэу. Ахэр 
ирогушхуэ я адэм къикIуа гъащIэ гъуэ-
гуанэ мытыншым, ауэ гуащIафIэм.

2015 гъэм и мэкъуауэгъуэм и 4-м и 
ныбжьыр илъэс 87-нэм иту Исмэхьил 
дуней гъащIэр ихъуэжащ. НэхъыфIым 
хуэзауэ Тхьэм къыщIигъэкI. Псэужа-
мэ, накъыгъэм и 5-м илъэс 92-рэ хъу-
нут ар. Мы тхыгъэ мащIэм, сызэригу-
гъэмкIэ, Къэгъэзэж Исмэхьил къы-
дэлэжьа, къэзыцIыхуу щыта куэдым 
фIыкIэ ягу къигъэкIыжащ. ЦIыхур ду-
нейм темытыжми, псэухэм апхуэдэу 
ягу къэкIыжмэ, мылIа пэлъытэщ. 

ДЖЭДГЪЭФ Мухьэрбий, 
лэжьыгъэм и ветеран.

Шэрэдж Ищхъэрэ къуажэ.

Жыжьэ - гъунэгъу
ТхылъыщIэ

«Мы тхылъыр зэрыщыту
щIэфэжагъуэхьыр сатыр къэс
жиIэр пэжщи аращ…»

Ди  махуэгъэпс

ЩIыуэпсым и щытыкIэм
драгъэгупсыс

Дыкъэзыухъуреихь дунейм къыщекIуэкIхэм триухуэу, 
1992 гъэм Бразилием и щыхьэр Рио-де-Жанейрэ ООН-м 
щызэхиша къэрал зэхуаку зэхыхьэм мэлыжьыхьым и 
15-р Экологие щIэныгъэхэм я махуэу щагъэуващ. 

Аруан районым и 
прокуратурэр арэзы те-
хъуащ Нарткъалэ 
щыпсэу цIыхубзыр, 
гъэ пцIагъэкIэ мылъку 
з ы I э р ы з ы г ъ эх ь а р , 
зэра гъэкъуаншэр.  

РАЙОН прокурорым и 
дэIэпыкъуэгъу Ныр Ка-
ринэ диIыгъащ УФ-м и 
УК-м 159-нэ статьям и 
2-нэ IыхьэмкIэ ягъэ-
къуаншэ Н. теухуа уго-
ловнэ Iуэхур. ЦIыхубзым  
щIэпхъаджагъитI илэ-
жьауэ къалъытэ. Зэрау-
бзыхуамкIэ, Н. «Однок-
лассники» сайтымрэ 
«Ватсап» чатымрэ 
 кърилъхьащ удз гъэгъа 
зэрищэм теухуа хъыбар. 
Лей зытехьахэм бзы лъ-
ху гъэм и банк счетым 
ягъэхьащ сом мин 39-м 
щIигъу, арщхьэкIэ абы-
хэм удз гъэгъахэр къа-
Iэригъэхьакъым.

Судым Н. къуаншэу 
къилъытащ икIи абы 
 къуэдыуэ сом мини 100 
ипшынын хуейуэ трилъ-
хьащ. Лей зытехьахэр 
къыщIедэуахэр нэсу 
ягъэ  зэщIащ. 

ДЫГУЛЫБГЪУ  
Жануэс.

КъБР-м  и
прокуратурэм

къет

Зэманым декIуу псэуа

Убых  фIэщыгъэхэр

Сочэ псым ижьырабгъу 
лъэныкъуэмкIэ къыщы-
хэлъадэ и къуэпсхэм 
ящыщ зыщ. IыхьитIу зэхэт 
и фIэ щыгъэм кърагъэ-
кIым ехьэ лIауэ еплъыкIэ 
зыбжанэ щыIэщ. 

АБЫХЭМ ящыщ зым и 
 гугъу тщIынщи, «ажы»-м 
убыххэм я бзэкIэ къикIыр 
дэ, адыгэхэм, «уэс» зыху-
жы тIэрщ, «къуэ»-м, дызэ-
ры щыгъуазэщи, ди бзэм 
мыхьэнэуэ тIу щиIэщ: «и 
бын» егупсысыкIэри, «къуэ-
ладжэ» е «тIуащIэ» къызэ-
рыкIри. Аращи, щIыпIэцIэм 
хуэгъэзауэ апхуэдэ бгъэ-
дыхьэкIэ зиIэхэр зэре-
гупсысымкIэ, фIэщыгъэр 
къызэрыдгурыIуэ хъунур 

«уэс IэшкIэм къигъэщIа псы 
цIыкIу», «уэс бын)» е «уэсыр 
щIэх зыдэмыбзэхыкIыж 
 къуэладжэ» жыхуиIэхэрщ. 

НэгъуэщI еплъыкIэхэри 
щыIэщ. КъызыхэкIа и 
лъэпкъым ижькIэрэ къы-
декIуэкIа щIыпIэцIэхэр зэ-
хуэхьэсыжыным, джыным 
илъэс куэдкIэ яужь ита ди 
лъахэгъу, щIэныгъэлI КIуэ-
кIуэ Джэмалдин зи гугъу 
тщIы псы цIыкIум фIащар 
зыхуигъэкIуэжар къурш 
псэущхьэу «ажэ» жыхуэтIэм 
«я зэхуэсыпIэ къуэбэкъу» 
мыхьэнэм тригъахуэущ. 

Адыгэхэм (шэрджэсхэм) я 
Хэкужьым и щIыпIэцIэхэм 
ящыщу зэрамыхъуэкIахэм я 
зэхэлъыкIэр зыфIэгъэщIэ-
гъуэну, абыхэм я зэхэгъэу-

вэкIэр зыгурыгъэIуэным зэ-
манышхуэ тезыгъэкIуэда 
лъахэхутэ Ворошилов Вла-
димир «Топонимы Россий-
ского Черноморья» и тхы-
лъым зэритымкIэ, фIэщы-
гъэр щIыпIэдэлъху убыххэм 
я деж зэрыщыIуу щытар 
«ажэ-къуэ» жыIэкIэм хуэ-
кIуэущ. ИтIани, «ажэ»-р, 
абыхэм я бзэм зэрыхэтым-
кIэ, дэ, адыгэхэм, «щыхь» 
зыхужытIэ псэущхьэм дызэ-
реджэрщ. Ауэ щы хъукIи, 
Ворошиловым гу зэрылъи-
тамкIэ, щIыпIэцIэр зыхуэтхь 
хъунур «щыхьым и къуэ 
цIыкIу» е «щыхьхэр куэду 
щызэхэзекIуэ псы хъуэ» зы-
гурыгъэIуэкIэхэм языхэзщ.

КЪУМАХУЭ  Аслъэн.

НэкIуIупхъуэ зыIулъ цIыхуитI
АЛЕКСЕЙ штатым хэмыту МВД-м 

щылажьэрт, абы къыдэкIуэуи 
 ведомствэм щIэмыт IуэхущIапIэм 
 зэгурыIуэныгъэ ирищIылIауэ хъу-
макIуэу чэзууэ (махуищым зэ) щыIэт. 
МВД-м и школ нэхъыщхьэр дыщэ ме-
далкIэ къиухыу, къыщыхъуа, щапIа 
Налмэс къалэм абы къызэригъэзэжрэ 
куэд щIатэкъым. И анэшхуэ Марие 
Ивановнэрэ (зэреджэр Быбэт) езымрэ 
пэшитI хъу фэтэрым щыпсэурт. Абы и 
балконым утету зуплъыхьыну сыт и 
 уасэт! Мыжыжьэу, уэрамышхуэм 
адэкIэ, щежэх Бешто псышхуэр, псы 
 Iуфэ лъэныкъуитIым Iут пхъэхуей ба-
ринэхэр, мафIэгур щызекIуэ гъущI  
 гъуэгур… Бешто псышхуэм гъущI 
лъэмыжи телът, лъэсхэри машинэхэри 
щызекIуэ хъууэ. ЛъэсырыкIуэ гъуэгур 
шынагъуэншэу щытын папщIэ лъэны-
къуитIми мывэ щхьэгуэ Iуагъэуват. 
Псом хуэмыдэжу гур дахьэхырт уэра-
мышхуэм тет жыгхэмрэ мэ гуакIуэ 
къызыпих удз гъэгъа дахэхэмрэ. 
Жыгхэм бзэрэбзэжу, уэрэд кърашу, 
къуалэбзухэр тест. Уэрам нэхъыщхьэм 
троллейбус щызекIуэрт, унэм и 
ижьырабгъумкIэ стадионышхуэ къы-
щытт. Уэрамышхуэм куэду цIыху щы-
зекIуэрт. Жыжьэу уплъэмэ, уэс зытелъ 
къуршхэри хуиту плъагъурт. ЖыпIэну-
ракъэ, жэнэт щIыпIэт! 

Къалэ паркым и курыкупсэм псыутх 
итт. Жыг зэмылIэужьыгъуэу щыхэсар 
пхуэмыбжыну куэд хъурт. Паркым 
егъэбыдылIауэ зоопарки къыщытт, 
мыщэ, къаплъэн, аслъэн, щыхь, жи-
раф, нэгъуэщI псэущхьэхэри щыплъа-
гъурт. Паркым сабий гъущI гъуэгуи, 
хъырини щыIэт. УщыхущIыхьэ зэ-
маным зыщыбгъэпсэхуну гухэхъуэт 
абы. 

Налмэс къалэр интэкъым, ауэ цIыкIу 
жыпIэнуи къезэгъыртэкъым, къалэм 
дэсыр зыхуэдизыр къэплъытэу щыт-
мэ. ЗэрыхуагъэфащэмкIэ, мин щитIрэ 
щэ ныкъуэрэ, мин щищ хуэдиз щопсэу. 
Къыщалъхуа къалэм куэд дэмыкIыу 
есэжащ щIалэр, гум фIэфI лэжьыгъи 
къигъуэтауэ къыщыхъурт. АпхуэдизкIэ 
абы дихьэхати, жэщ-махуэ жимыIэу 
ирихьэкIырт IэнатIэ зыIутыр. КIэщIу 
жыпIэмэ, еш жыхуаIэр зыхищIэртэ-
къым. Унэм кIуэжамэ, Быбэ къеш-
хыдэрт: «Апхуэдизрэ щхьэ укъэтрэ, 
зыбгъэгувэрэ? Лэжьыгъэра нэхъа-
пэр? Зыхуэсакъыж, зумыукIыж».

Къыдэлажьэхэми есауэ, унафэщIхэ-
ми ягу дыхьауэ зы унагъуэм хуэдэу 
зэхущытт. Зыгъэпсэхугъуэми зэгъусэт, 
зэкIэрыхуртэкъым - бдзэжьеящэ 
кIуэрт, нэщанэ еуэрт, нэгъуэщI- къи-
нэмыщIт. Зым Iэпыхур адрейм къещ-
тэж жыхуаIэм хуэдэу зэхэтт. 

Алексей ныбжьэгъу пэж хуэхъуауэ 
Володярэ езымрэ зы сменэу зэ дэ-
лажьэрт. Пылъхьэншэу, жэуап лы-
ныгъэ яхэлъу ирахьэкIырт я лэжьы-
гъэр. Абы къыщыдэхуэми ящIэн я 
 гъунэжт. ЩIымахуэм лъэрыжэкIэ 
 къажыхьырт, къуршым кIуэрти къе-
жэхырт лыжэкIэ. Гъэмахуэм лъа-
къуэрыгъажэм зратырт, паркым и хъу-
реягъыр, псы Iуфэм бгъурыту, къа-
жыхьырт. Кино еплъынри, концерт 
кIуэнри я жагъуэтэкъым, уеблэмэ къа-
лэм къакIуэ циркми емыплъу къа-
гъанэртэкъым зэныбжьэгъухэм. Дэнэ 
нэгузыужь, зыгъэпсэхупIэ щыIэми 
щыхущIыхьэ, лэжьыгъэм щыпэрымыт 
махуэхэм кIуэрт. 

Лъэсу къэкIухьынри яфIэфIт щIа-
лэхэм. Гуп зэрыгъэхъурти, къуршым 
зыплъыхьакIуэ кIуэрт, щыжей къэпхэр 
я плIэм идзауэ, нэгъуэщI зыхуей псом-
кIи, гъуэгу гъуэмылэкIи къызэгъэпэ-
щауэ къуршым къыщакIухьырт. Зыща-
гъэпсэхун пщыIи яIыгът. 

Алексей IэпщIэлъапщIэт, зыхэмыза-
гъэ IэщIагъэ щымыIэми ярейуэ. Унэ 
пщIынумэ, лъабжьэ бгъэтIылъынумэ, 
раствор бгъэхьэзырынумэ, щхьэгъуб-
жэм абдж хэплъхьэнумэ, псы кIуа-
пIэхэр зэхъуэкIын хуеймэ, а псоми 
хуэхейтэкъым. Володи абы дэIэпы-
къуэгъу къыхуэхъурт. КIэщIу жыпIэмэ, 
«Зы адэ-анэм къилъхуа зэкъуэшитI 
фIэкIа пщIэнкъым Алексейрэ Воло-
дярэ», - къыщыхужаIи къэхъурт. 

Апхуэдэурэ я зыгъэпсэхугъуэ зэ-
маныр къыщысым, Володярэ Алексей-
рэ путёвкэ зэрагъэпэщащ зэгъусэу 
Кърымым, Судак къалэм кIуэну. 
 КхъухьлъатэкIэ Симферополь лъэ-
тащ. ИтIанэ автобусым ирагъэ-
тIысхьэри, къызэтемыувыIэу Феодо-
сие нэс яшащ. Орджоникидзе, Щебе-
товкэ жылэхэм ублэжа нэужь къур-
шым щIидзэрт. Гъуэгур нэшэкъашэт, 
бгыр задэрэ сэмэгурабгъумкIэ 
щыхупIэу. Гъуэгур бгъузэти, автобуситI 
щызэблэкIкIэ, иджыпсту зэжьэхэуэ-
нущ жыпIэу апхуэдэт. Судак къалэр 
 къурш лъабжьэ дыдэм щIэтт, тенджыз 
Iуфэм пэмыжыжьэу. ЗэрыжаIэмкIэ, 
мы къалэр дыгъафIэу, уэшх куэдрэ 
къыщемышхыу апхуэдэти, пшахъуэм 
ухэлъу дыгъэ зыщытебгъэпсэну уа-
сэншэт. Судак пэжыжьэтэкъым 
Алуштэ, Гурзуф, Алупкэ курорт къа-
лэхэри. Ахэр псори тенджыз Iуфэм 
Iутт. ЩIалэхэр зыгъэпсэхупIэм щыIэху 
абыхэм чэзууэ зыплъыхьакIуэ яшащ 
катеркIэ. ЖэщкIэрэ тенджызым къы-
хиху жьы щIыIэтыIэм ущIэжеикIыну 
сыт хуэдэт! Мазэр апхуэдизкIэ лъахъ-
шэти, я щхьэщыгу къиту къащы хъурт. 
МахуэкIэрэ кхъухь инхэр, зызыгъэ-
псэхухэр изу, блэкIырт. Пщы хьэ щхьэ-
кIэрэ концертхэмкIэ, джэгу зэмы-
лIэужьыгъуэхэмкIэ трагъэурт. Зы зы-
гъэпсэхухэр псори абдеж щызэ-
хуэсырти, ныбжьэгъу зэхуэхъурт. 

Хъарзынэу загъэпсэхуащ, я нэгу зи-
ужьащ. КъыщыкIуэжым гъуэгу нэхъ 
кIэщIкIэ - Судак - Алуштэ - Симферо-
полькIэ - автобускIэ аэропортым къа-
шэжащ. Налмэс къалэм къыще-
тIысэхыжащ. 

Зы тхьэмахуэ хуэдэ дэкIауэ лэжьа-
пIэм ягъэзэжащ. Алексей лэжьыгъэр 
игу дыхьэми, улахуэр къемэщIэкIырт. 
Быбэ и пенсэм щыгугъыу абы и пщэды-
къым дэскIэ псэуа зэрымыхъунури 
ищIэрт.

Зы пщыхьэщхьэ гуэрым телевизор 
еплърэ пэт зэхех хъумакIуэу лэжьэн 
цIыхухъу лъыхъуэхэу. ЗэрыжиIэмкIэ, 
улахуэр инт. ЛэжьапIэм и хэщIапIэри 
узэрыпсалъэ хъуну телефонри щIы-
гъут.

Куэдрэ гупсысакъым Алексей. Офи-
сым псалъэри, Iуэхур зытетыр тэмэму 
зэхигъэкIащ икIи кIуэуэ зэпсэлъэну, 
ягу ирихьмэ, къащтэну зэраухылIащ.

* * *

КЪЫХУАГЪЭЛЪЭГЪУА лэжьыгъэр 
игу ирихьащ Алексей. Наталье Ни-

колаевнэ (арат зэреджэр офисыр зыIэ-
щIэлъым) иIыгът езым и мылъкукIэ 
зэригъэпэщауэ хьэщIэщ, кафе, ресто-
ран зыхэт, къатипщIу зэтет унэшхуэ, 
апхуэдэуи щIапIэ тIэкIу зи гъусэ уар-
дэунэ иIэт. Мис а и псэупIэм кIэ-
лъыплъынт зыхуейри, зэгурыIуэныгъэ 
зэращIылIэри, Алексей лэжьэн щIи-
дзащ. МВД-р къимыгъанэу хъуакъым, 
ауэ сменэкIэ щылажьэ хъумакIуэ Iэна-
тIэр зэкIэ иутIыпщакъым. Iуэхур зыте-
тыр зэкIэ Быбэ къудейми жриIакъым. 
Уэ жепIа, сэ жесIа, Быбэ ар зэхихащ 
икIи и жагъуэ хъун дэнэ къэна, щыгу-
фIыкIащ Алексей и Iуэхум. «ДяпэкIэ 
къысщумыбзыщIIа, сэ зэрыслъэкIкIэ 
сыбдэIэпыкъуну, чэнджэщ уэстыну, уи 
щыуагъэр уэзгъэлъагъужыну, уза-
хуэмэ, уи жэрдэмыр бдэсIыгъыну ар-
къудейщ», - жиIащ абы.

Сменэр пщэдджыжькIэ зэрахъуэ-
кIырт. Наталье Николаевнэ сменэ 
зэблэкIыгъуэм нэмыс щIыкIэ унэр 
щIипщытыкIырт, зыхуэныкъуэIамэ 
зри гъащIэу. Плъырхэм я шхыныр хьэ-
зыру, ягъэхуэбэжын фIэкIа хуэмейуэ, 
щIыIалъэм дэлът. Ауэ Алексей гъуэ-
мылэ имыIыгъыу дэнэт Быбэ лэжьапIэ 
щигъэкIуэнур! Апхуэдэ къэхъуртэ-
къым. 

Унэр ихъуреягъкIэ лъагэу къэ-
щIыхьат, пщIантIэр мывэ пIащIэ да-
хэкIэ къыдэщIыкIат. ГъущI куэбжэ 
 лъагэ, дыхьэпIэ бгъузэр щIыгъужу 
хэлът. Унэри зыхуей хуэзэу зехьат, и 
 лъабжьэр лъагэт, щIыхьэпIэ-дэкIуеи-
пIэ ри гъэщIэрэщIат, уэшх къытемы-
шхэн хуэдэу, щхьэ телъу. Унащхьэри 
зэманым декIуу Iэтат. Алексей плъыр 
 къудейтэкъым. Гумызагъэт, Iуэхуншэу 
зэманыр хуэгъакIуэртэкъым. Абы 
пщIантIэр, хадэр къызэпиплъыхьырт, 
ахэр зыхуей хуигъазэрт. Удз гъэгъахэм 
псы щIэгъэлъэдэн хуейми, пщIантIэм 
лей гуэр дэлъми - псоми гу лъитэрт. 
Алексей зымыцIыхум игу къэкIынкIи 
хъунт ахэр фэрыщIагъым къыхихыу, 
фIыуэ закъригъэлъагъун папщIэ 
ищIэу. Абы зыри къелъэIуртэкъым, а 
гулъытэм щхьэкIэ ахъшэ леи къратыр-
тэкъым. Адрей и лэжьэгъухэм апхуэдэ 
IуэхукIэ гугъу зэи зрагъэхьыртэкъым. А 
псоми гу лъимытэу къанэртэкъым На-
талье Николаевнэ. 

Зы пщэдджыжь гуэрым, Алексей и 
плъырыгъуэу, Наталье Николаевнэ 
 къелъэIуащ пщэфIапIэм къыщыщи-
уда бжьамийр хуригъэщIыжыну. 
Алексей еплъмэ, IуэнтIапIэр зэхъуэ-
кIын хуейуэ арат. ЩIэмыкIыу къыпэ-
плъэну бзылъхугъэм жриIэри, Алексей 
тыкуэным кIуащ, гъущIыкIэр къищэху-
ри къигъэзэжащ. Ар зэрихъуэкIри, 
псыр къиутIыпщыжащ. «Дапщэ уэсты-
нур?» - жиIэу Наталье Николаевнэ 
къыщеупщIым, ар зэрыIуэхутхьэбзэр, 
уасэ гуэри абы зэримыIэр жриIащ. Гуа-
пагъэм къыпэкIуэу Наталье Николаев-
нэ Алексей и улахуэм къыхущIигъуащ. 

Уафэгъуагъуэ уэшхышхуэ къешхщ 
жьышхуэ щIэтуи, щхьэгъубжэ абдж 
 хигъэлъэлъат. Алексей щхьэгъубжэ 
къупхъэм и бгъуагъ-кIыхьагъыр 
 къипщри, абджыр хилъхьэжащ. 
Алексей IэпщIэлъапщIэу, гугъэзагъэу 
зэрыщытым щхьэкIэ Наталье гулъытэ 
щхьэхуэ къыхуищI хъуат. «Дауи, - жи 
абы, - уи щхьэгъусэр бгъэтыншу, фызэ-
гурыIуэу фызэдэпсэу къыщIэкIынщ». 
Алексей зэхимыха хуэдэ зищIри, жэуап 
иритатэкъым. 

… Апхуэдэу фIыуэ Iуэхур куэдрэ 
екIуэкIынт?! Насып зимыIэм, махъшэм 
ар тесми, хьэ къодзакъэ, - жи пасэ-
рейм. Зы пщэдджыжь гуэрым, Алексей 
и лэжьэгъуэ-зэблэкIыгъуэу, Наталье 
Николаевнэ гу лъетэ ахъшэ фIэкIуэда-
уэ… фIадыгъуауэ. Хэт трилъхьэн? 
Жэщ-махуэкIэ плъырарщ - Алексейщ! 
«Суд дыхэмыту узгъэпшынэу уIуз-
гъэкIыныр нэхъ сфIэкъабылщ», - жи 
Наталье Николаевнэ. «Зыдыгъуар сэр-
мырами сыпшынынщ, ауэ лэжьапIэм 
сыIуумыгъэкI. Си IэщIагъэр аращи, сэ 
дыгъуар къыщIэзгъэщынщ, хуит 
сыпщIмэ. Уэ пхуэсщIахэр щIыпхуэс-
щIар сынодыгъуэну сыхуейуэ ара уигу-
гъэми укъопцIэ! ЛэжьапIэ ува къу-
дейуэ абы щыIэбэн дыгъу щыIэкъым, 
щэм зырыз къахэкIынкIи хъунщ. Ара-
щи, мыпхуэдэу дыгъэщI: зэхуошэсри 
плъырхэм яжыбоIэ: «Нобэ зэхуэсыр 
зытеухуар Алексейщ. Къэтщтагъа-
щIэу, хъарзынэу зыкъигъэлъэгъуауэ, 
къытхэзэгъауэ къытщыхъуу, дыгъуэ-
гъуакIуэу къыщIэкIащ. Къызэды-

гъуащ. ЗэкIэ судым езмыту икIи лэжьа-
пIэми IузмыгъэкIыу езгъэпшы ны-
жынщ. ДыкIэлъыплъынщ адэкIэ. 
Иджыри зэ къыщIэхуэжмэ, апхуэдэу 
къэзгъэнэнукъым, згъэпшынэу Iуз-
гъэкIыжыным къыщымынэу, езгъэ-
гъэтIысынущ!» 

ЩIалэр гупсысэгъуэ хэхуащ. «Дауэ 
иджы зэрысщIынур, дауэ Быбэ жесIа 
зэрыхъунур? Си фIэщ хъуркъым сэ мы 
Iуэхур абы гурызгъэIуэфыну! Наталье 
фIадыгъуа ахъшэр дауэ зэрыспшыны-
нур? Быбэ гъэтIылъыгъэ тIэкIу иIэмэ, 
къеIысхын?» Узэгупсысын мащIэ?! И 
щхьэр къыфIэхуауэ, нэщхъейуэ, лэ-
жьыгъэр къыфIэмыIуэхужу бампIэ 
узым ихьырт. Апхуэдэурэ куэдрэ хуэ-
хьыну пIэрэ? ЩIыхуэ-хьэхуэ жиIэми, 
къытехуар ипшыныжамэ, мы лэжьа-
пIэм IукIынти, хъумапIэм зритыжынт. 

Апхуэдэу гузэвэгъуэм Алексей хэту, 
щхьэуназэ хъуауэ, зы махуэ гуэрым, 
абы и лэжьэгъуэу тригъахуэри, зыри 
къыжримыIэу Наталье Алексейхэ 
 кIуащ. Уэзджынэр щытрикъузэм, Быбэ 
бжэр къыIуихащ, «Къеблагъэ, хэт 
 ухуейт? - жиIэри. «Сэ Алексей 
згъэлажьэу аращ, абы и щхьэгъусэм 
зыхуэзгъэзэнут», - жиIащ хьэщIэм. 
«КъакIуэ-тIэ, къыщIыхьэ унэм, 
дызэрыцIыхунщ, дызэпсэлъэнщ». Зэ-
ман имыIэу, нысэр щIэмысмэ, иужькIэ 
къэкIуэну тригъэчыныхьами, арэзы 
 хъури, Наталье еблэгъащ. СтIолым 
IэфIыкIэ, пхъэщхьэмыщхьэ къытрилъ-
хьэри, Быбэ къыщIидзащ. 

- Сэ Алексей Быбэщ къызэрызэджэр, 
уи дежкIэ сы-Марие Ивановнэщ. 
Алексей адэншэ-анэншэу къанэри сэ 
спIащ. Сабий садри, школри, еджапIэ 
нэхъыщхьэри къезгъэухащ. И адэр 
 Хэку зауэшхуэм кIуэри, Брест быда-
пIэм къулыкъу щищIэу, хэкIуэдащ. А 
хъыбар гуауэр зэрызэхэтхрэ илъэс 
 нэхъ дэмыкIауэ, Алексей сэ къысхуи-
гъа  нэри, и анэр лIы дэкIуэжащ. 
Алексей сабиифIу, щэныфIэу, бэшэчу, 
жыIэ щIэу къэхъуащ, сэри зэрыслъэкI-
кIэ  хабзэ хэлъу, нэмысыфIэу спIащ. 
Садым щыкIуэ зэманым Алексей 
 махуэ къэс къыдэупщIырт и адэр здэ-
щыIэмкIэ. Псом хуэмыдэу гуныкъуэ-
гъуэ сыщыхэхуар и анэр фIэкIуэда 
нэужьщ, - и нэпсхэр хуэмыубыду 
къыфIыщIэжащ фызыжьым. - Сад 
мывэгъунэм кIэрыувэу блэкI цIыхуб-
зым «мамэ» жиIэу щыкIэлъыджа 
щыIэщ. «Псоми адэ-анэ яIэщ, щхьэ сэ 
симыIэрэ?» - жиIэу къызэупщIырт. 
Мис апхуэдэу зеиншэу къэхъуащ 
Алексей. Еджэнри къиухауэ лэжьапIи 
Iуту къишэн мурад ищIат, Ларисэ зи 
цIэ хъыджэбзымрэ абырэ нэчыхь ира-
гъэтхыну лъэIу тхылъри щIалъхьат. 
АрщхьэкIэ нэгъуэщI гуэр къыкъуэкIри, 
и хъыджэбзыр дэкIуэри ежьэжащ. Абы 
лъандэрэ и гур зэщыуауэ къэшэн Iуэху 
зэрихуэжыркъым, цIыхубз псори 
 Ларисэ ещхь къыщохъу. УзэмыдэIуэн 
уезгъэдэIуами сщIэркъым, къысхуэ-
гъэгъу. Иджы уэ зыкъэзбгъэцIыхуа -   
мэ си гуапэт. 

- Алексей хуэдэ дыдэу сэри зеиншэу 
сыкъэхъуащ, - къыщIидзащ Наталье. - 
Си адэри Хэку зауэшхуэм хэкIуэдащ, 
си анэр пасэу дунейм ехыжащ. 
Ещхьыркъабзэу, си анэшхуэм сипIащ, 
сригъэджащ. Финансовэ институт 
къэзухауэ а IэщIагъэм сролажьэ. 
Щхьэгъусэ сиIар ефэнымрэ хьэу-
леинымрэ дихьэхауэ, «кIуэда» жы-
хуаIэм хуэдэти, зыбгъэдэзгъэкIыжауэ 
сопсэу си щхьэ закъуэу… 

Наталье лэжьапIэм игъэзэжын хуей-
ти, псалъэмакъым кIэщI зригъэщIри, 
Марие Ивановнэ жриIащ Iуэхур зыте-
тыр къызэрыгурыIуар, фIыщIэшхуэ 
 хуищIщ, иджыри къалъыгъуэзэну 
жиIэри къыщIэкIыжащ. «Анэшхуэ нэс 
жыхуаIэр уэ пхуэдэхэрщ, къытщIэхъуэ 
щIэблэр хабзэрэ нэмысрэ яхэлъу зы-
гъасэхэрщ. Ину берычэт бесын бжы-
зоIэ, куэдрэ дяпэ тхьэм уригъэт, 
жьыщхьэ махуэ ухъу, уигъэтыншыну, 
ущыгуфIыкIыну нысэ тхьэм къуит! 
 СынолъэIу уи деж сыкъызэрыкIуар 
Алексей жумыIэжыну», - къыжриIэ-
жащ щыщIэкIыжым. Быбэ ар къигъэ-

гугъащ я щэхур дунейм къытримы-
гъэхьэну. 

Алексей щIыхуэр зэрипшыныжыну 
щIыкIэм егупсысурэ зи чэзу улахуэри 
къэсащ. И лэжьэгъухэр кассэ щхьэ-
гъубжэм Iутт, езыр абыхэм яхыхьэртэ-
къым: щIыхуэ телъу дауэ мыукIытэу 
ахъшэ зэрыщIэупщIэнур? Махуэ зыб-
жанэ дэкIауэ ведомостыр Наталье 
Iэрыхьащ. Еплъмэ, Алексей и Iэ щIэлъ-
къым. Абы щIалэр къриджэри къе-
упщIащ улахуэр къыщIыIимыхамкIэ. 
«Сыт щхьэкIэ, къэздыгъуар хэбгъэ-
кIыжынукъэ?» - жиIащ щIалэм. Ведо-
мостым Iэ трыригъадзэри, улахуэ къи-
лэжьар къритащ, «Къэзыдыгъуар 
зэхэдгъэкIмэ, мис ар дгъэпшынэнщ», - 
жиIэри. 

Алексей дыгъур къызэраубыдыну 
щIыкIэр, зыхуагъэфащэ и лэжьэгъур 
сэтей къызэращIынур къигупсысащ. 
Абы Наталье жриIащ дамыгъэ трищIэу 
ахъшэ игъэтIылъыну, Алексей и 
лэжьыгъэ пэрыхьэгъуэ къэс ахъшэм 
еплъыну, имыгъуэтыжмэ - щIалэр 
къэмыс щIыкIэ щыхьэту цIыхуитI къи-
гъэхьэзырыну. Алексейрэ Натальерэ 
апхуэдэу зэгурыIуэри, зыми ямыщIэу 
ахъшэ игъэтIылъащ. Махуэ зытIущ 
хуэдэ дэкIауэ, Наталье еплъмэ, 
ахъшэр дэлъыжтэкъым! Зэрызэ-
гурыIуам тету, унэр зейм зылIрэ зы 
цIыхубзрэ щыхьэту игъэхьэзырауэ 
Алексей къэсащ. Сменэ къызыIрихыну 
щIалэр къаубыдри къащащ, ахъшэри 
абы къыкъуахащ. ЗанщIэу акт ятхри, 
дыгъум Iэ трагъэдзэжащ. ИпэкIэ кIуэ-
дари махуипщIым и кIуэцIкIэ ипшыны-
ну хуагъэуващ. Апхуэдэ щIыкIэкIэ ды-
гъур къыщIагъэщащ. Модрейми 
ахъшэ къидыгъуар кассэм хилъхьэ-
жащ, лэжьапIэри фIэкIуэдащ. Алексей 
хей хъуат. Абы къыщыщIэдзауэ Ната-
лье Алексей нэхъыфIу къыхущыт, нэхъ 
гулъытэ къыхуищI, и чэнджэщи къри-
хьэлIэ хъуащ, щIалэр къызэрыди-
хьэхын яужь иту. Езы Алексеи апхуэдэ 
гулъытэр и жагъуэтэкъым. НыбжькIи 
зэрагъэхь щыIэтэкъым а тIум, я теп-
лъэкIэ Алексей тIэкIу нэхъыжьыфэ 
тетми. 

Алексей и пщIыхьэпIи къыхэхуэртэ-
къым Натальерэ Быбэрэ зэхуэзауэ, 
зэпсэлъауэ, сыт щхьэкIэ жыпIэмэ, тIу-
ри я псалъэ ятам тетт, дунейм къытра-
гъэхьэртэкъым зэрызэIущIар. Зигу 
зыщыуа щIалэмрэ цIыхубзымрэ 
зэрымылъагъум зэхуэзэшу хъуащ. 
Алексей и улахуэм Наталье хигъа-
хъуэрт, къыщалъхуа махуэм ири-
хьэлIэу саугъэт лъапIэхэри къыхуи-
щэхуат. Алексей укIытауэ джанэмрэ 
пщэдэлъымрэ къыIихын щимыдэм 
лэжьакIуэхэр къежэри ирагъэдащ. 
Алексей а джанэр щыгъыу, пщэдэлъ-
ри екIупсу къакIуэрт лэжьапIэм. Ната-
льи щIэ гуэр къищэхуамэ, Алексей 
иригъэлъагъурт, сэкIурэ, дауэ къып-
щыхъурэ жиIэурэ. Алексей и  гуапэ мы-
хъуу къанэртэкъым апхуэдэу бзылъху-
гъэр къызэрыхущытыр. Ауэрэ абыхэм 
гухэлъ зэхуащIащ, ар наIуэ  къащIыну 
хуэмейми. Я лэжьэгъухэми гу лъа-
мытэу къанэртэкъым абы. Къе хьэкI-
нехьэкI щымыIэу Алексей ямыгъэпсэу-
уэ къыжраIэрт Наталье къишэну, абы 
нэхъ псэгъу тынш имыгъуэтыну 
 къраIуэкIырт. «Ар сэ къыздэкIуэну?» - 
жиIэрти, Алексей къыфIэмыIуэху 
щIыкIэу трилъащIэрт. Быби къриудэ-
кIырт: «Сэ фIыуэ къызгуроIуэ уи уна-
фэщIыр уигу зэрырихьыр, тедзи къа-
шэ». Ауэ Алексей дзыхь ищIыртэкъым, 
тегушхуэртэкъым. Апхуэдэу щыхъум, 
Быбэ игу къокI Наталье Николаевнэ 
зыхуигъазэу Iуэхур зыIутыр гуригъэIуэ-
ну. Ауэ Iуэхуракъэ: дауэ зэрищIынур, 
къызэрыригъэзэгъынур, къызэрыщIи-
дзэнур? ЦIыхубзыр къы хуэ меймэ-щэ! 
Мис итIанэщ Iуэхур щы зэIыхьэпэнур.

«Лъагъуныгъэ къыхуимыIауэ, нэ-
гъуэщI зыгуэрым гухэлъ хуищIауэ 
иIэмэ-щэ?» - игукIэ жиIэрт Быбэ. 
«ДызэIуплъынщ, зэманым къигъэлъэ-
гъуэнщ», - жиIэри зэкIэ зызэтриIы-
гъащ. Алексей игу имыгъэныкъуэн 
 папщIи къэшэн гугъу хуимыщIыжу зэ-
пигъэуащ. Ар мыгувэу щIалэм къы-

гурыIуащ, и гур нэхъ махэ, нэхъ щабэ 
хъуащ. «Сэ лъагъуныгъэкIэ насып 
сиIэу къыщIэкIынкъым, сыт лъагъуны-
гъэ къесхуэкIыр» жыхуиIэу. Натальи 
ещхьыркъабзэу Iэнкунт, игу зэщыуати. 

… Зы пщыхьэщхьэ гуэрым Наталье 
Николаевнэ и рестораным щIалитI 
гъэщIэрэщIарэ зыкърахыу къыщIы-
хьащ. Цилиндр пыIэ ящхьэрыгъщ, 
туфлъэ папцIэ лъэдакъэ лъагэ 
 ялъыгъщ, пэбгым къэсу, набдзэр 
дэкIуэу щIигъанэу нэкIуIупхъуэ фIыцIэ 
 яIулъщ; фрак, бэлъто пIащIэ ящыгъщ, 
баш псыгъуэ кIыхь зыкъизых, дыжьын-
дыщэпс зэмылIэужьыгъуэкIэ гъэ-
щIэрэщIауэ, и шыкъур блащхьэу 
 яIыгъщ. Рестораным и лэжьакIуэхэми 
администратор бзылъхугъэми «зэи 
къэмыкIуа, къыщIэмыхьа мы щIали-
тIыр хьэщIэ къыщIэкIынщ», - жаIащ 
ягукIэ. Гуапэу ирагъэблагъэри, нэхъ 
жьантIэмкIэ ягъэтIысащ. Залым 
цIыхуу щIэсымрэ официантхэмрэ 
жьэкIэ еплъу абыхэм фIэкIа Iуэху яIэж-
тэкъым. Рестораным и менюр къу-
лейт. ЩIалитIым зы коньяк абдж, 
 бдзэжьей хугу плъыжь, IэфIыкIэ, псы 
абдж, лыхэкIыу цIыхуитI Iыхьэ, ананас, 
нэгъуэщI гуэрхэри кърагъэщтащ. Ахэр 
пIащIэу къыщIэкIынтэкъым, макъа-
мэм яфIэфIу едаIуэу, зыхуей макъа-
мэр пщIэ щIатрэ кърагъауэу щысхэт, я 
нэгу зрагъэужьырт. Куэдрэ щысащ 
ахэр, щыщIэкIыжари рестораныр 
щызэхуащIыжырщ. Ар яфIэгъэщIэ-
гъуэн хъури, уэ жепIа, сэ жесIа, Ната-
лье деж нагъэсащ. «ЗыгъэпсэхуакIуэ 
къэкIуа хьэщIэу къыщIэкIынхэщ», - 
жиIэри къыфIэIуэхуакъым Наталье. 
АрщхьэкIэ нэкIуIупхъуэ зыIулъ щIали-
тIыр шхапIэм къэкIуэрей хъуащ. 
ЛэжьакIуэхэм псалъэ мышыу гуэрхэр 
зэрахьэу щIадзат. Хэт мурад щэху гуэр 
яIэу жиIэрт, хэти нэгъуэщI гурылъу 
къыщыхъурт зэрахуэр. Сыт ямыщIа-
ми, а тIум я щэхур къахуэтIэщIакъым. 
Рестораным щIэх-щIэхыурэ щекIуэкI 
 джэгухэм, нэгузегъэужь Iуэхухэм 
 щIалэ мыцIыхуитIыр къримыхьэлIэу 
 къанэртэкъым. Абы папщIэ Николаев-
нэ зэгуэпырт, жиIэнури ищIэртэкъым. 
ФIыкIэ къакIуэми, IейкIэ шхапIэр къа-
гъэунэхуами къахуэщIэртэкъым. Абы 
я гум илъыр дауэт къызэрыпщIэнур?! 
Наталье Алексей зыхуигъазэри жри-
Iащ щIалэжьитI нэкIуIупхъуэ яIулъу 
рестораным къэкIуэрей зэрыхъуар, 
щылажьи щыпсэуи зыми зэрамыщIэр, 
зэрамыцIыхур.

- Артисту къыщIэкIынщ е апхуэдэфэ 
зытрагъауэу арагъэнщ, - жиIащ 
Алексей. 

- Хьэуэ, ахэр артисткъым, - жиIащ 
Наталье. 

- Догуэ, - жи Алексей, - уи лэжьа-
кIуэхэм е уэ фи жагъуэ къащIрэ, фи 
Iуэху къызэрахуэрэ абыхэм? 

- Хьэуэ, лэжьакIуэхэми сэри ди Iуэху 
къызэрахуэу щыткъым. Ди жагъуи 
 къащIыркъым. 

- АтIэ, апхуэдэу щыщыткIэ, фи гугъу 
къыщамыщIкIэ, фи пIэ фис, фэри я 
 гугъу фымыщI. ЗакъевмыгъащIэ, зы-
хуэвгъэшэч, - жиIащ Алексей хэкъу-
зауэ. 

ГъэщIэгъуэнракъэ, Наталье дэнэ 
мыкIуэми - абы къыщыхутэрт тIури. 
ПщIэнтэкъым ахэр цIыхубзым и хъу-
макIуэу фIэкIа! Москва къикIа эстрадэ 
артист цIэрыIуэхэм я концерт здэкIуам 
а тIур щилъэгъуащ аргуэру Наталье. 
Зыхуихьынур имыщIэу гузэващ, шынэ 
къищтащ. Цыджан фыз гуэр къи-
гъуэтри и Iэгу иригъэплъащ, куэзыр 
иригъэдзащ. «УщIэгузэвэн Iуэху слъа-
гъуркъым, зэраныгъэ лъэпкъ зэра-
хуэркъым, уи сэбэп хэлъу Iуэхур зэIубз 
хъунущ, аращи, уи гур умыгъэныкъуэ, 
узэрылажьэм хуэдэурэ лажьэ», - 
къыщыжриIэм, Наталье и гур тIэкIу 
къызэрыгъуэтыжащ, нэщхъыфIэ къэ-
хъужащ. Алексей жриIащ аргуэру 
абыхэм зэрахуэзар, и ужьым зэри-
мыкIыр. «Апхуэдизу уи гум иумыгъэ-
жалIэ, гууз хэпхынщ», - жиIащ щIалэм. 
Ауэ апхуэдэ жэуаптэкъым ар зыхуейр - 
Алексей езыр нэгъуэщIхэм ярифы-
гъулIэмэ зэхигъэкIыну арат. АрщхьэкIэ 
Алексей зыкъригъащIэртэкъым, къы-
фIэмыIуэхуфэ, зэхимыхыфэ зытри-
гъауэрт. АпщIондэху Наталье зэ-
гуэпырт, бампIэрт. 

ЗЫ ПЩЭДДЖЫЖЬ гуэрым лэжьы-
гъэр иухауэ Алексей унэм кIуэжыну 

зигъэхьэзыру, Наталье зыкъыхуигъазэ-
ри, ахъшэ къыхуишиящ, кином зэры-
кIуэн билетитI, ари тIысыпIэ нэхъыфI 
хуэзэу къыхуищэхуну. ЩыкIуэну ма-
хуэу къыжриIари Алексей и лэжьэ-
гъуэм техуэрт. Алексей апхуэдэу хуей-
тэкъыми, гъэпцIагъэм хуэкIуащ, 
апхуэдэ махуэм и билет кассэм ямыIэ-

жу жиIэри. И лэжьэгъуэм темыхуэу би-
летитI къищэхури, кърита ахъшэр 
хэмыщIаIауэ, ауэ къимыщIэн щхьэкIэ 
иригъэкъутауэ Николаевнэ иритыжащ. 
ФIыщIэ къыхуищIри, билетхэр Iихащ. 
Кином щыкIуэну махуэр къэсри, На-
талье Николаевнэ зыкърихауэ, и 
щхьэцыр дахэу иригъэщIауэ, и нэкIум 
хъар Iупхъуауэ, Iэлъэ хужьхэр Iэрылъу, 
и ныбжьэгъу Елизаветэ Фёдоровнэ и 
гъусэу кином кIуащ загъэпагэу. Зы-
хуэзэхэри нэбгъузкIэ къахуеплъэкIырт 
абыхэм. Кинотеатрым щынэсым 
занщIэу щIэмыхьэу тетIысхьэпIэ гуэр 
деж тIысахэщ. Кином къекIуалIэ 
цIыхухэр куэд хъуа нэужь, тIури кино-
театрым щIыхьэри, кином щIидзэху 
фойем щетIысэхащ. Абы хэту Елизаве-
тэ Фёдоровнэ Наталье ирегъэлъагъу 
нэкIуIупхъуэ зыIулъ щIалитIыр. «Ди 
ужьым ит фIэкIа пщIэн? Плъагъунщ, а 
тIур ди сатырым къыщыхутауэ», - жи 
Елизаветэ дыхьэшхыурэ. «Ди сатырым 
къыщыхутэр зырикIщ, - жи мыдрейм, - 
къыдбгъэдэмытIысхьэмэ». Дакъи-
къитI-щы докIри, цIыхухэр пэшышхуэм 
щIагъэхьэн щIадзэ. КъекIуэлIахэр псо-
ри щIыхьэху щIалитIым загъэхъея-
къым, яужь зыкърагъэнащ. ЦIыхубзи-
тIым ялъагъу а щIалитIыр я сатырым 
къызэрырикIуэри, я гъунэгъуу тIы-
сыпIитI нэщIу зэриIэри. Арати, щIали-
тIыр къосри къабгъуротIысхьэ. Мыд-
рейхэр щэхуу мэдыхьэшх: «ЖытIатэ-
къэ гъусэ зэрытхуэхъунур!». 

Кинор иухри псори къыщIэкIыжауэ 
клуб бжэIупэм здэщытым, пщIэгъуа-
литI зыщIэщIа тешанкIэ къыIуолъадэ. 
Наталье и щхьэхъумэхэр бгъэдыхьат 
абы, шыгухум хъыджэбзитIыр ишэжы-
ну гурыIуэну, арщхьэкIэ щIалитIыр 
 къос, тешанкIэм йотIысхьэри - макIуэ-
мэлъей, Натальерэ Елизаветэрэ я 
жьэр Iурыхуауэ къагъанэ. Ар яфIэ-
гъэщIэгъуэну, зыхуахьынур ямыщIэу 
яIуэтэжу куэдрэ екIуэкIащ. ЕтIуанэ ма-
хуэм Алексей Наталье кIэщIэуп щIы-
хьащ, кино зэплъар къазэрыщыхъуам-
кIэ. 

- Кинор зырикIт, - жи, - къэхъуаращ 
армыхъу! 

- Сыт апхуэдизу къэхъуар? - щIоуп-
щIэ Алексей. 

- Къэхъуаращ, а уэ пщIэ нэкIуIуп-
хъуитIыр къыдбгъурытIысхьа, къыд-
бгъэ дэса уи гугъэкъэ!

- Сыт-тIэ гъэщIэгъуэну абы хэлъыр? 
Апхуэдэ къохъу, - жэуап къет Алексей. 

Алексей и щытыкIэм аргуэру ири-
бэмпIащ Наталье. ЗэрыфIэмыгъэщIэ-
гъуэнар арауэ къыщIэкIынщ хэп-
щIыкIыу и жагъуэ щIэхъуар… 

Кино нэужьым, кIуэдами ярейт ахэр 
- щIалитIыр куэдрэ ялъэгъуакъым, 
къэхъуари-къэщIари ямыщIэу бзэха-
хэщ. 

Наталье Николаевнэ къыщалъхуа 
махуэр къэсащ. И лэжьакIуэхэм абы 
жыджэру зыхуагъэхьэзырырт, епIэ-
щIэкIырт, тепыIэжыртэкъым. Алексеи 
и ныбжьэгъу Володи а махуэм куэдкIэ 
щыгугъырт. ЩригъэкIуэкIыну ресто-
раныр къызыхуэт щымыIэу ягъэхьэзы-
ращ, пIалъэр къыщысами къыкIэрыху 
щымыIэу и чэзум псори къекIуэлIащ. 
Наталье и Iуэхур зэрихьэну, кIэ-
лъыплъыну и ныбжьэгъу Елизаветэ 
 игъэуващ. «Къедгъэблэгъахэр къы-
зэхуэсащ, щIэдвгъадзэ», - жиIэри Ели-
заветэ Наталье Николаевнэ зыхуигъэ-
защ. «Дауэ псори къызэрырихьэлIар? 
Зэ умыпIащIэ! Алексей слъагъур-
къым… тIэкIу дыпэплъэнщ», - жиIащ. 
Зыкъом дэкIауэ, иджы щIэддзэнщ щы-
жаIэм, удз гъэгъа зэмыфэгъу куэд 
зэрыт матэшхуэр яIыгъыу нэкIуIупхъуэ 
фIыцIэ зыIулъ щIалитIыр къыщIы-
хьащ. Наталье занщIэу къызэIыхьащ 
икIи  хъумакIуэхэм ешхыдащ ахэр 
къызэ рыщIагъэхьам щхьэкIэ. Езы-
гъэблагъэ тхылъ яIыгъыу дауэт къы-
зэрыщIамыгъэхьэнур! Iэнэм щытIыс-
хэм и кIапэмкIэ зэгъусэу щызэб-
гъэдэтIысхьащ щIалэхэр. Елизаветэ 
Фёдоровнэ Наталье ехъуэхъури, 
къызэхуэсахэм чэзууэ псалъэ яритын 
щIидзащ. НэхъыжьыIуэхэр хъуэхъуа 
нэужь, нэкIуIупхъуэ зыIулъ щIалитIым 
языхэзым псалъэ жиIэну елъэIуащ, 
япэщIыкIэ закъригъэцIыхуу. Къэтэдж-
ри, нэкIуIупхъуэр зыIуихащ «си цIэр 
Володящ» жиIэри, кIэщIу, куп щIафIэу, 
гум дыхьэу хъуахъуэри тIысыжащ. Абы 
иужькIэ нэхъыжьым псалъэ ирет Во-
лодя къыбгъэдэс щIалэм. 

- ПщIэ зыхуэтщI Наталье Николаев-
нэ! Сынохъуэхъу укъыщалъхуа ма-
хуэмкIэ, махуэ лъапIэ, махуэ угъурлы 
ухъу. Уи гъащIэр кIыхь тхьэм ищI, нэса-
уэ уцIыхубзыфIщ, ужумартщ, гу щабэ, 
гукъэкIыфI, гулъытэшхуэ убгъэдэлъщ, 
пщIэшхуэ уиIэщ. Къызыхуэтыншэ 
жыхуаIэм хуэдэу уопсэу. Гукъеуэншэу, 
уи гурылъхэр къохъулIэу, уефIакIуэ 
зэпыту тхьэм уигъэпсэу! Уи щхьэ за-
къуэщи, уэ пхуэфэщэн щхьэгъусэ 
къэбгъуэтыну, фи акъыл зэтехуэу 
фыпсэуну сынохъуэхъу. Абы къищы-
нэмыщIауэ, хуит сыкъэщI мы сау-
гъэтыр уэстыну. 

Наталье псори Iэгу хуоуэ, щIалэр 
щыбгъэдыхьэкIэ зи махуэшхуэм 
зытригъэхьэркъым аркъудеи: «Сэ 
сымыцIыхухэм тыгъэ къеIысхыркъым, 
зи пIалъэ сымыщIэ лъэпкъи зэзгъэ-
кIуалIэркъым, ар дауэ уигу къэкIыхха!» 
- губжьауэ къопсалъэ Наталье Никола-
евнэ. «Сэри сымыцIыху, фIыуэ сымы-
лъагъу цIыхубз тыгъэ дахэ хуэсщIыр-
къым», - жеIэри нэкIуIупхъуэр зыIуех 
модрейм. Щысхэр къыщолъэтри Iэгу 
йоуэ. Наталье Николаевнэ Iэнкун 
 хъуауэ, жиIэнур имыщIэу дият. Алексей 
пщэхъу-саугъэтыр Наталье и пщэм 
ирелъхьэ, IэплIэ тIуми зэхуащI, я 
нэпсхэр къекIуауэ. Къэфэным, джэ-
гуным щIадзэ! Жэщыр хэкIуэтауэ, я 
нэгу фIыуэ зрагъэужьауэ хьэщIэхэр 
зэбгрыкIыжащ. Махуищ нэхъ дэмыкIыу 
Алексей, Наталье, Володя, Елизаветэ 
сымэ ЗАГС-м кIуэри лъэIу тхылъыр 
щIалъхьащ. ЗэрыжаIэжымкIэ, хэIэты-
кIауэ, Налмэс къалэм и Iэтащхьэр я 
тхьэмадэу, эстрадэ артист цIэрыIуэхэр 
къахэту рестораным хьэгъуэлIыгъуэр 
щыдахат.

Нартан  къуажэ.

Iуэтэж

ПЩЫБИЙ  СулътIан

дунейм зэрехыжам къыхэкIыу.

УФ-м и Суд приставхэм я IуэхущIа-           
пIэм Къэбэрдей-Балъкъэр Республикэм 
щиIэ Управленэм, КъБР-м щыIэ МВД-м             
и УГИБДД-м, «Республикэ шына гъуэншэ» 
къэрал кIэзонэ IуэхущIапIэм зэщIыгъуу 
ирагъэкIуэкI гъуэгум хабзэр къыщы зэ-
пызыудхэр жэуапым ешэлIэным хуэ-
гъэпса лэжьыгъэхэр.

АБЫХЭМ рейдхэр щрагъэкIуэкIыр рес-
публикэм и къалащхьэм и закъуэкъым, 
атIэ КъБР-м и щIыналъэ псори а лэжьы-
гъэм къызэщIрагъэубыдэ. Гулъытэ хэха 
 хуащI гъуэгу хабзэхэр щIэх-щIэхыурэ 
 къы зэпызыудхэм, административнэ къуэ-
ды тралъхьахэм ящыщу пщIы е нэхъыбэ 
зы мыту зэтрезыгъэхьахэм.

Гъуэгум трагъэува Iэмэпсымэ хэхахэм 
 Iэмал къат автомобилхэм якIэлъып лъы-
нымкIэ икIи абыхэм ящыщу хабзэр къы-
зэпызыудхэр нэхъ псынщIэу наIуэ къохъу. 
Илъэсым зэрыщIидзэрэ автомобиль 60-м 
щIигъу къатхьэкъуащ, абыхэм ящыщу            
30-р апхуэдэхэм папщIэ щыIэ гъэувыпIэ 
щхьэхуэхэм яхун хуей хъуащ. Зэман дэкIа 
нэужь ахэр ящэ, абыхэм ятеухуа тхылъхэр 
«Урысеймылъку» IуэхущIапIэм и щIына-
лъэ управленэу КъБР-м щыIэм и сайтым 
илъщ. Зы рейдым къриубыдэу щIыхуэ 
зытелъхэм ирагъэпшынащ сом мин 650-
рэ. ЗэщIыгъуу ирагъэкIуэкI лэжьыгъэхэм            

ЩIэблэр  щымащIэкIэ…
Ди къэралым и цIыхухэм я дежкIэ 

къызэрымыкIуэу гугъуу щыта 1990 гъэ-
хэм сабий зэзыгъэгъуэтыну тегушхуар 
мащIэщ, я нобэри пщэдейри зэрыхъу-
нур ящIэртэкъыми. Абы кърикIуаращи, 
илъэс 20 - 24-рэ ныбжьым иту лэжьэну 
щIэзыдзэнухэм (IэщIагъэ зрагъэгъуэ-
тауэ) я бжыгъэр иджы хуэдэу щымэщIа 
къэхъуагъэнкъым - мелуанихым тIэкIу 
щIигъуу диIэу аращ. Илъэс 30 - 34-рэ зи 
ныбжьхэр мелуан 12,6-рэ мэхъу. Еб-
гъэпщэну ухэтми, уи нэгу къыпхущIэ-
мыгъэхьэным хуэдизщ: Китайм зы 
илъэсым къриубыдэу унагъуэщIэ ме-
луан 15 къыщыунэхуащ.

БЖЫГЪЭХЭМ я «лъабжьэм» щIэлъра-
щи, щIалэгъуалэу лэжьэн щIэзыдзэнур 
куэдкIэ нэхъ мащIэщ пенсэм кIуэнухэм 
 нэхърэ - ахэр мы гъэм мелуани 8,3-рэ 
 хъунущ, илъэс 63 - 69-рэ я ныбжьхэу. Нэ-
гъуэщIу жыпIэнумэ, нэхъыжьхэм я пен-
сэр къахуэзылэжьхэр мащIэщ. Ди жа-
гъуэ зэ рыхъунщи, ар зы щIэблэм деж 
 щиухынукъым. Абы щыхьэт тохъуэ 
мыпхуэдэ бжыгъэхэр: мы зэманым илъэс 
15 - 19 зи ныбжьхэр мелуани 7,2-рэ ири-
къур къым, Абы хэм лэжьэн щыщIадзэ-
нум техуэу пенсэм кIуэнущ цIыху мелуа-
ни 10,1-рэ. Лэжьэн щIэзыдзэхэр IэнатIэм 
къыIукI-хэм щемэ щIэкIкIэ, пенсэм хагъэ-
хъуэным ущыгу гъкIэ мыхьэнэ иIэкъым. 
Къи щынэмыщIауэ, мы бжыгъэхэм къа-
гъэ лъагъуэ ди къэралыр «жьы» зэры-
хъур, экономикэр зыхуэ дэнур  зэлъыта-
хэр зэ рыхуримыкъунур. АтIэ, вице-пре-
мьер  Голиковэ Татьянэ зэ-рыжиIащи, 
2030 гъэм ирихьэлIэу процент 29-м нэсы-
нущ  ди  цIыхухэм  ящыщу  ныбжь зиIэхэр. 
ЩIэныгъэкIи къарукIи нэхъ узы щыгугъ 
хъуну къалъытэр илъэс 32 - 52-рэ ныб-
жьым къриубыдэхэрщ, ахэращ хьэры чэ-

тыщIэ хъуным нэхъ тегушхуэхэри. Абы те-
пщIыхьмэ, «демографие мащэм» и 
 лъащIэм иджыри дынэсакъым. IэщIа-
гъэлIхэм зэрыжаIэмкIэ, илъэситху дэкI- 
мэ, щIалэгъуалэу, илъэс 30 - 34-рэ зи 
ныбжьхэу, мелуани 9,4-рэ диIэну аращ, 
иджы рей мелуан 12,6-м и пIэкIэ.

Коронавирусым щIэуэ къытхуихьахэм 
ящыщщ щIалэгъуалэр махуэ псокIэ лэ-
жьапIэм щыIэну зэрыхуэмеижыр. Эконо-
микэр зыхуей хъуа IэщIагъэщIэхэмрэ 
иджы рей техникэмрэ абыхэм апхуэдэ                
Iэмал кърат: уи улахуэр тэмэммэ, уи псэм 
фIэфI къалэм е къуажэм удэсу уи лэ-
жьыгъэр пхуэгъэзэщIэнущ. Псалъэм 
 пап щIэ, США-м и щIыпIэ нэхъ щIыIэтыIэ-
хэм щыпсэууэ, щылажьэу щыта куэд 
 щIы пIэ хуабэхэм Iэпхъуащ, лэжьэн щхьэ-
кIэ Iуэ хущIапIэм щIэмысми зэрыхъунур 
нэры лъагъути. 

ЛэжьакIуэ цIыхур зэрымащIэр зыкъом-
кIэ «ягъэзэкIуэж» автоматизацэмрэ ин-
теллект IэрыщIымрэ. Ауэ щыIэщ цIыхур 
щыпхузэмыхъуэкIын IэнатIэ куэд. ЖысIэ-
ну сызыхуейращи, лэжьакIуэ цIыхум и 
пщIэр къиIэтынкIэ дыщыгугъ хъуну къы-
щIэ кIынщ ахэр мащIэ зэрыхъуам. Зэрыт-
щIэ щи, улахуэкIэ, нэгъуэщIкIэ мыарэзы 
лэжьакIуэм унафэщIыр кIэщIущ къызэ-
репсалъэр: «Уигу иримыхьмэ, IукI». Зи 
IуэхущIапIэр езыгъэфIэкIуэну, зезыгъэуб-
гъуну  хуей  унафэщIым  и  сэбэп  хэлъкъым          
и лэжьакIуэхэр щIэх-щIэхыурэ ихъуэ жы-
ным. Хэт ищIэрэ - абыхэм я щхьэм къи-
хьэну къыщIэкIынщ къахуэлажьэ цIыхум 
пщIэ хуащIын, улахуэкIэ гулъытэ ягъуэтын 
зэрыхуейр.

ЗэкIэ гурыIуэгъуэращи, щIалэгъуалэми 
ныбжь зиIэхэми экономикэр къахуэны-
къуэщ икIи уи IэщIагъэмрэ щIэныгъэмрэ 
зэ  рыхэбгъахъуэм елъытащ щIэупщIэу 
уиIэ нури.

Коронавирусым иригъэша цIыхухэр щыгуфIыкIащ 
вакцинэ къызэрагупсысам, ауэ абы къуищIэнкIэ 
 хъуну жыхуаIэу интернетым щагъэхъыбарым 
 цIы хухэр Iэнкун ещI, уз гъэтIылъа зиIэхэр егъэшы-
напэ. Абы тесщIыхьу, фыщызгъэгъуэзэнут Iуэхум 
фIыуэ хэзыщIыкIым жиIэм.

«РОСПОТРЕБНАДЗОР»-м эпидемиологиемкIэ и щIэ-
ныгъэ-къэхутакIуэ институт нэхъыщхьэм и уна фэщIым 
щIэныгъэ лэжьыгъэмкIэ и къуэдзэ, РАН-м и академик 
 Горелов Александр гу лъыдегъатэ мыпхуэдэ Iуэху-
гъуэхэм.

Япэрауэ, мастэ зыхригъэлъхьэн ипэкIэ е иужькIэ ан-
тигистамин хущхъуэ занщIэу ефэн хуейуэ зэрыжаIэм 
пэж лъэпкъ хэлъкъым. Вакцинэм хущхъуэкIэ зыхуэб-
гъэхьэзырын хуейкъым. Антигистамин ефэн хуейр и 
узыфэм теухуауэ ар зэпымычу зэзыхьэлIэрщ. Адрейхэм 
дежкIэ ар зэран хъунущ.

ЕтIуанэрауэ, вакцинэм и етIуанэ хэлъхьэгъуэр къэсауэ 
цIыхур къэсымэджамэ, тхьэмахуитI-щыкIэ зригъэ-
тIылъэкI хъунущ, ауэ ОРВИ къиубыдамэ, мастэ щызых-
ригъэлъхьэнур мазитI хуэдиз дэкIмэщ.

Вакцинэм уз зэрыцIалэ махэ Iэпкълъэпкъым зэры-
хихьэм къыхэкIыу, мастэм и хэIугъуитIым я пIалъэм 
 къриубыдэу цIыху Iув ухэмыхьэмэ, нэкIуIулъыр зепхьэмэ 
нэхъыфIщ. Вакцинэм цIыхур уз зэрыцIалэм щихъумэу 
щыщIидзэр япэ Iыхьэр къызэрыхалъхьэрэ махуэ 32 - 42-
рэ дэкIа нэужьщ.

Ещанэрауэ, мастэ зыхебгъэлъхьауэ пыхусыхум хуэ-
дэу,  мащIэуи  уплъыржьэру,  уи  щхьэмрэ  уи Iэпкъ-
лъэпкъ зэрытыпIэхэмрэ узу щытмэ, парацетамол уефэ 
хъунущ. Нэхъ зызыгъэсымаджэхэм - ибупрофен. А тIуми 
узым зиубгъуныр къагъэувыIэ, ар нэхъ зыхыумыщIэу 
ящI.

ЕплIанэрауэ, уз гъэтIылъа зимыIэ къэгъуэтыгъуейщ. 
Апхуэдэхэм я дежкIэ шынагъуэ дыдэщ коронавирусыр, 
хьэлъэу егъэсымаджэ. Вакцинэ зыхрагъэлъхьэн ипэкIэ 
зы мазэкIэ я узым зыкIи закъримыгъэщIауэ щытын 
 хуейщ уз гъэтIылъа зиIэхэм.

Етхуанэрауэ, аллергие зиIэхэм ар дохутырым жраIэн 
хуейщ вакцинэм ипэкIэ. УбзыщI хъунукъым хущхъуэ-      
хэм къомызэгъ яхэтмэ. А псор къилъытэнурэ, уэ къозэ-
гъыну вакцинэр къыпхухихынущ. Мастэ къыпхалъхьа 
нэужь, дохутырхэм я нэIэ ущIэтын хуейщ дакъикъэ 30 
хуэдизкIэ. 

Мастэ зыхегъэлъхьэным
зэрызыхуэбгъэхьэзырынур

Сабийхэм яджар къызэрапщытэж лэжьыгъэу ира-
гъэтхыр  куэдыIуэу къилъытащ «Рособрнадзор»-м. Абы 
и IэщIагъэлIхэм я мурадщ гъэ еджэгъуэщIэм ирихьэлIэу 
апхуэдэ лэжьыгъэхэр ягъэмэщIэну. Псалъэм папщIэ, 
ебланэ классым урысыбзэмкIэ щратын хуей дерс бжы-
гъэм и процент 11 - 20-р къызэрапщытэж лэжьыгъэхэм 
токIуадэ, хьисэпым - ику иту процент 15-р, физикэм - 
18,6-рэ, тхыдэм - 13-р, биологием - 17-р.

«РОСОБРНАДЗОР»-мрэ ЩIэныгъэмкIэ министерст-
вэмрэ зэгъусэу елэжьынущ егъэджакIуэхэмрэ сабийхэм- 
рэ къатехьэлъэ Iуэхур зэрыщагъэпсынщIэну щIыкIэм. Я 
ныбжьым, щеджэ классым, я узыншагъэм зэран зэ ры-
хуэмыхъуным теухуауэ Iуэхур ягъэбелджылынущ.

IэщIагъэлIхэм къыхагъэщ, къапщтэмэ, биологиемкIэ 
дерситI къэс ещанэр яджар къызэрапщытэж лэжьыгъэм 
зэрыхухахыр зэрымытэмэмыр. КъищынэмыщIауэ, Уры-
сейпсо къызэрапщытэж лэжьыгъэм (ВПР) зыхуагъэ хьэ-
зырыным иджыри дерс зыбжанэ трагъэкIуадэ. КIэщIу жы-
пIэмэ, сабийхэм щIэуэ зыгуэр кърагъэщIэным, нэхъыфIу 
еджэхэм ядэмыхъухэм ядэIэпыкъуу лъэщIагъэхьэжыным    
и  пIэкIэ, къызэрапщытэж лэжьыгъэмкIэ къахьыну оцен-
кэм я зэманым и нэхъыбэр яфIехь. Сабийр лейуэ зэрыгу-
завэм нэмыщI, бынымрэ адэ-анэмрэ пщыхьэщхьэм 
 зэделэжьыжын хуей мэхъу тэмэму еджапIэм къыщыгура-
мыгъэIуа дерсым.

Къызэрапщытэжри унэ лэжьыгъэри егъэлеяуэ зэры-
куэдыр жаIэ, Iуэхум мис иджы зыгуэр къыпэкIуэну къы-
щIэкIынщ, жыпIэу топсэлъыхь, ауэ зыми зихъуэжыркъым. 
Адэ-анэмрэ сабиймрэ пщыхьэщхьэм загъэпсэхуным, зэ-
дэуэр шэрыным, зы тхылъ гъэщIэгъуэн зэдеджэным, жьы 
къабзэм хэту зы сыхьэт нэхъ мыхъуми къакIухьыным 
мыхьэнэуэ иIэнум утепсэлъыхьынуи лейщ. Ауэ къэхъур 
 нэгъуэщIщ: унэ лэжьыгъэр ящI махуэ псом IэнатIэ Iута 
анэмрэ еджапIэмрэ кружокхэмрэ щеша сабиймрэ. 
ЕджакIуэ цIыкIу зиIэхэм яхэткъым а пщыхьэщхьэхэр 
зыхуэдэр зымыщIэ. И псэкIи, и IэпкълъэпкъкIи ешауэ 
 гъуэлъыж сабийр къызыхуэтэджынур ардыдэрщ. 

Дыпэплъэнщ къулыкъущIэхэм я мурадыр зыхуа гъэ-
кIуэфыну унафэм.

ЩIэныгъэ

Егъэлеяуэ  къалъытэ

АфиянхэкI зыхэлъ къэзыгъэкIхэм тралъхьэ къуэдым 
(штраф) хагъэхъуащ. А зэхъуэкIыныгъэхэр халъхьэжащ 
КоАП-м.

АФИЯНХЭКI зыхэлъ, псалъэм папщIэ, щIэп, хэзысам ар 
ихъумэн хуейщ, къихыжу зэщIикъуэжыху, кIэрыхубжьэрыху 
къимыгъанэу зэщIигъэкъэбзэжу. А хабзэр зымыгъэза -
щIэм сом мини 5 - 10 къуэдыуэ ирагъэпшынынущ. Афиян 
къыхахыфу езыр-езыру къэкIхэр зи хадэм, губгъуэм щи-
Iыгъ щIым изымыгъэкъэбзыкIхэм сом мини 3 - 4-кIэ ет-
хьэкъунущ. Ар яхуэзыдэ щIыпIэ унафэщIым - сом мини 5 - 
10-кIэ, IуэхущIапIэ зиIэхэм сом мин 50 - 100-кIэ.

Акъылыр зэIызыгъэхьэ, афиянхэкI зыхэлъ зыгъэкIхэм 
ирагъэпшынынущ сом мини 3 - 5. Къуэдым нэмыщIауэ, 
жэщ-махуэ 15-кIэ тутнакъэщым ирадзэну хуиту хабзэм                
хатхащ.

Афиян  умыгъэкI

Дунейр шэрхъщи, мэкIэрахъуэ зэры-
жаIэр уигу къегъэкI нэгъуэщI къэралхэм 
къикIыу узыншагъэ IуэхукIэ ди деж 
 къакIуэхэм я бжыгъэм зэрыхэхъуэр щы-
зэхэпхкIэ.

ЕВРОПЭМРЭ США-мрэ я медицинэр я 
плъапIэу щытащ узым къыхигъэзыхь 
цIыхухэм. Иджыри абы зэрызихъуэжа щы-
Iэкъым, ауэ ди деж къакIуэр нэхъыбэ зэ-

Загъэхъужыну  къокIуэ
рыхъур гуапэщ, ди медицинэм дзыхь 
 къы зэрыхуащIым и щыхьэтщи. Къапщтэмэ, 
хамэ къэралхэм я цIыху мелуанитIым нэ-
гъабэ Урысейм зыщагъэхъужащ. IэщIа-
гъэлI хэм зэрыжаIэмкIэ, доллар мелуан   
348-рэ ди сымаджэщхэм къахуэлэжьынущ 
 мы гъэм, нэгъуэщI къэрал къикIахэм зэ-
реIэзэнум къыпэкIуэу. А ахъшэр трагъ э-
кIуэдэнущ сымаджэщхэмрэ поликлиникэ-
хэмрэ IэмэпсымэщIэкIэ зэщIэузэдэным.

Гъуэгухэм  къыщыхъу  насыпыншагъэхэр 
гъэмэщIэным  хуэщхьэпэу

я фIыгъэкIэ 2021 гъэм и щIышылэ - мазае 
мазэхэм къуэншахэм ирагъэпшынащ             
сом мелуан 21-м щIигъу.

Мыбдежым къыщыхэгъэщыпхъэщ къа-
техуэ къуэдыхэр и чэзум ятмэ зэрынэ-
хъыфIыр цIыхухэм зэрыгурагъаIуэр, я 
щIы хуэхэр ямыпшыныжмэ хабзэр абыхэм 
ткIийуэ зэрабгъэдыхьэнур хьэкъ зэрыща-
щIыр. Къапщтэмэ, гъуэгу хабзэхэр уэим 
зыщIхэр, ахэр къизымыдзэхэр Урысей Фе-
дерацэм ирамыгъэкIынкIэ, автомобиль 
зэригъэкIуэну иIэ хуитыныгъэри пау-
быдынкIэ хъунущ, и счётыр къатхьэкъу-
нуи, нэгъуэщIхэр паубыдынуи, админи-
стративнэ жэуапым ирашэлIэнуи хуитщ. 
ЦIыхум щIыхуэ телърэ темылърэ къы-
щищIэфынущ Урысейм и ФССП-м и сай-
тым.

ЛэжьакIуэ гупхэр зэрызэдэлажьэм ехъу-
лIэныгъэфIхэр къыдокIуэ, псалъэм пап-
щIэ, ар гъуэгухэм къыщыхъу насыпынша-
гъэхэр, илъэс къэс цIыху куэд зыхэкIуадэ, 
минхэм фэбжьхэр зыхах автомобиль зэ-
жьэхэуэр гъэмэщIэным хуощхьэпэ. Мыб-
дежым республикэм къалэн нэхъыщхьэу 
къыщоув махуэ къэс гъуэгу тет цIыхухэм            
я шынагъуэншагъэр къызэгъэпэща хъун 
папщIэ законодательствэр тэмэму гъэлэ-
жьэныр.

УФССП-м и пресс-IуэхущIапIэ.

Дыщэр лъапIэщ
щIымахуэми

Къэбэрдей-Балъкъэрым 
футболымкIэ 2021 гъэм и 
щIымахуэ чемпионатыр 
мэлыжьыхьым и 11-м иу-
хащ. Абы, нэгъаби хуэдэу, 
щытекIуащ Бахъсэн и 
«Автозапчасть»-р. 

ФИГУ къэдгъэкIыжынщи, 
мылъкукIэ зыкъыщIэзыгъэ-
къуэн зэримыIэжым къы-
хэкIыу, «Автозапчасть»-р 
нэгъабэ гъэмахуэ зэхьэ зэ-
хуэм хэтакъым. Абы щхьэкIэ 
къэмынэу, щIымахуэ зэ-
пеуэм папщIэ бахъсэн-
дэсхэм гуп лъэщ зэхуашэ-
сыфащ икIи япэ дыдэ зэ-
IущIэм къыщыщIэдзауэ 
 зэ хьэ зэхуэм бжьыпэр щау -
быдри, илъэс ипэкIи хуэдэу, 
дыщэ медалхэр зыIэра-
гъэхьащ. Чемпионым джэ-
гугъуэ пщыкIутIыр хури-
къуащ, зыри къылъэ щIэ-
мыхьэжын хуэдэу пашэны-
гъэм зыщигъэбыдэн 
пап  щIэ. А лъэхъэнэм къри у-
бы дэу джэгугъуэ пщы-
кIузым и хьэрхуэрэгъухэр 
щы хигъэщIащ, зэм зэры-
темыгъэкIуауэ зэбгрыкIы-
жащ. «Автозапчасть»-ращ 
топ нэхъыбэ дыдэ дэзы-
гъэкIари, нэхъ мащIэ ды-
дэр къызыхудагъэкIари. 
Къэ нэжа зэIущIэхэм мых ьэ-
нэ щамыIэжым, бахъсэн-
дэс хэм джэгун щагъэтащ 
икIи зэм гупыр зэхуашэ-
сыжыфакъым, адрейм 
ягъуэ тар кърагъэхьэри, 
бжыгъэшхуэкIэ къыхагъэ-
щIащ. Иужь джэгугъуэхэм 
къэхъуахэм ягъэлъахъ-
шэркъым «Автозап-               
часть»-м и ехъулIэныгъэр 
икIи дыщогугъ мылъкукIэ 
зыкъыщIэзыгъэкъуэн къа-
гъуэту, гуп телъыджэр гъэ-
махуэ зэхьэзэхуэми хуа-
хъумэну. 

Мыгъэрей зэхьэзэхуэм 
дыжьын медалхэр щы зы-
Iэригъэхьащ Къэбэрдей-
Балъкъэрым футболымкIэ 
и щIымахуэ чемпионатхэр 
зэрызэхаублэрэ пашэхэм 
сыт щыгъуи яхэт Налшык и 
«Мурбек»-м. Ар тIэу фIэкIа 
къыхагъэщIэфакъым.

Телъыджэщ «Шэрэ-
джым» къигъэлъэгъуа джэ-
гукIэри. Ар мы гъэм и гъэ-
махуэ зэхьэзэхуэми япэу 
хэтынущ икIи шэч къытет-
хьэркъым куэдкIэ ущыгугъ 
зэрыхъунум. Старэ Шэ-
рэджым и командэщIэр куэ-
дым  ныкъуэкъуэгъу лъэщ 
зэрахухъунур иджыпстуи 
наIуэщ. 

Мыгъэрей зэ хьэзэхуэм  зэ 
фIэкIа къыщыхамыгъэ-
щIами, медалыншэу къэ-
нащ «Тэрчыр». Зэрахаб-     
зэу, джылахъстэнейдэсхэм 
куэд рэ зызэщIащIащ икIи 
зыщрач дыдэм зэпеуэр иу-
хащ. 

Бэнэныгъэ гуащIэ ще-
кIуэкIащ турнир таблицэм и 
кIэух увыпIэхэми. Иужь 
 джэгугъуэм ирихьэлIэу зэ-
хэ кIат зэхьэзэхуэм и сау-
гъэт лъапIэхэр зыIэрыхьэ-
нухэри гуп нэхъыщхьэм ха-
гъэкIынухэри. Зэпеуэр 
иухыным мазэ иIэжу зы-
зытыпа  Налшык и «Маи -
сэр» зэIущIэхэм къримы-
хьэлIэж  хъуащ икIи, дауи, 
сыт щы гъуи къыхагъэщIауэ 
хуатхащ. Абы гъусэ хуэ-
хъуащ зэхьэзэхуэм зэры-
щIидзэрэ кIэух увыпIэр зы-
хуэмыбгына Налшык и 
«Ансар»-р. А тIур занщIэу 
гуп нэхъыщ хьэм хагъэ-
кIащ. Абыхэм япэкIэ гъэ 
 къакIуэ къахыхьэнущ Шэ-
рэдж Ищхъэрэм и «Къэ- 
б эрдеймрэ» Шэджэм щIы-
налъэм и «Нартанымрэ». 

ЕпщыкIуплIанэ увыпIэр 
зыу быда, Къэбэрдей-Балъ-
къэр къэрал университе-
тым и студентхэмрэ еп-
щыкIущанэр зылъыса 
 «Хьэ тIохъущыкъуеймрэ» 
мыгувэу зэпэщIэуэ зэIу-
щIэхэр къа пэщылъщ. 
 КъБР-м футболымкIэ и 
щIымахуэ  зэхьэзэхуэм и 
япэ дивизионым ещанэ, 
еплIанэ увы пIэхэр къы щы-
зыхьахэу  «Лашынкъеймрэ» 
«Вольнэ Аулымрэ» ахэр 
еныкъуэ къун хуейщ гуп нэ-
хъыщхьэм къыхэнэн пап-
щIэ. 

Гъуащхьауэхэм я зэ-                   
пеуэм бжьыпэр щиубыдащ 
«Ав тозапчасть»-м и пашэ 

 Къуэжей Азэмэт. И коман-
дэр иужь дж э гу гъуэхэм 
 хэ мы тами, абы нэхъапэм 
дигъэкIа топ 14-р  ху рикъуащ 
япэ увыпIэр  иу быдын па-
пщIэ. АдэкIэ къы кIэлъокIуэ 
«Малка»-м и  гъуащхьауэ 
ШащIэ Бес лъэнрэ «Ан-
сар»-м и пашэ Тамаев 
Аланрэ. Хьэлэ мэт ращи, 
«Ансар»-м зэ хьэ зэхуэм я 
хьэр хуэрэ гъухэм щахуди-
гъэкIа топ пщы кIухым ящы-
щу пщы кIу тIыр Алан ейщ. 
Адрейхэм ящIар сыт? За-
хъумэжащ жыпIэнущи, нэ-
хъыбэ (топ 54-рэ) зыхуда-
гъэкIа зэ пеуэм хэткъым.

Иджы фыщыдгъэгъуэ- 
з энщ Къэбэрдей-Балъкъэ-
рым футболымкIэ и щIы-
махуэ чемпионатым и кIэух 
джэгугъуэм кърикIуа бжы-
гъэхэм: «Малка» (Малкэ) - 
«КъБКъУ» (Налшык) - 7:0, 
«Ансар» (Налшык) - 
«Тэрч» (Тэрч) - 0:3, «Ислъэ-
мей» (Ислъэмей) - «Кэн-
жэ» (Кэнжэ) - 1:4, «Шэ-
рэдж» (Старэ Шэрэдж) - 
« А в т о з а п ч а с т ь » 
(Бахъ- сэн) - 5:2, «Инал» 
(Къэрэгъэш) - «Мурбек» 
(Налшык) - 0:4, «Спартак-
Д» (Налшык) - «Маисэ» 
(Налшык) - 3:0 (мыджэ-
гуауэ), «Бабугент» (Бабу-
гент) - «Шэджэм-2» (Шэ-
джэм ЕтIуанэ) - 5:0, 
 «Шагъдий» (Зеикъуэ) - 
« Х ь эт I о  х ъу щ ы к ъу е й » 
(Хьэ   тIохъу щыкъуей) - 1:1.

  ХЬЭТАУ  Ислъам. 

Узыншагъэ


